
ಮೂಲತಃ ಚಿತ್ರಕಕಾರದ, ಕುಂಚ ಹಿಡಿದ ಸೃಜನಶೀಲ ಕಲಾವಿದರಿಂದ ಡಾ. ಎಂ.ಎಸ್.ಮೂರ್ತಿಯವರು ತಮ್ಮ ಕಲಾಕೃತಿಯನ್ನು ‘ದೃಶ್ಯ’ಒಂದು ವಿನೂತನ ‘ಕಾದಂಬರಿ’ಯೆಂದು ಕರೆದುಕೊಂಡಿದ್ದಾರೆ. ಇಲ್ಲಿ ಚಿತ್ರ – ಕಲೆಯನ್ನು ಒಂದು ಆಶಯದ ಹಿನ್ನೆಲೆಯಲ್ಲಿ ಸಾಹಿತ್ಯದೊಂದಿಗೆ ಕೊಲಾಜ್ ಮಾಡುವ ಪ್ರಯತ್ನವೇನೋ ವಿನೂತನವೇ ಸರಿ. ಜೀವನದ ಸುದೀರ್ಘ ಪಯಣದ ಕತೆಯನ್ನು ಹೇಳುವುದರಿಂದಲೋ ಏನೋ ಇದನ್ನು ‘ಕಾದಂಬರಿ’ಯೆಂದು  ಕರೆದುಕೊಂಡಿದ್ದಾರೆ. ಆದರೆ ಈ ಕೃತಿಯನ್ನು ಇಡಿಯಾಗಿ, ಬಿಡಿ ಬಿಡಿಯಾಗಿ, ಹೇಗೆ ಬೇಕೆಂದರೆ ಹಾಗೆ ಓದಬಹುದು. ಇದನ್ನು ಭಾವಗೀತೆಯಂತೆ, ಖಂಡಕಾವ್ಯದಂತೆ, (ಜೀವನ) ಮಹಾಕಾವ್ಯದಂತೆ; ಕಿರುಗತೆಯಂತೆ, ಕತೆಯಂತೆ, ಪ್ರಬಂಧದಂತೆ – ಹೀಗೆ ಅನೇಕ ನೆಲೆಗಳಿಂದ ಓದಬಹುದು. ಇದು ಪ್ರಾರಂಭದಿಂದ ಅಂತ್ಯದವರೆಗೂ ಓದುವ ಕ್ರಮಬದ್ಧತೆಯನ್ನು ಬೇಡುವುದಿಲ್ಲ. ಸುಮ್ಮನೆ ಕಣ್ಣುಮುಚ್ಚಿ ತೆರೆಯುವ ಯಾವ ಪುಟದಿಂದಲಾದರೂ ಪ್ರಾರಂಭಿಸಬಹುದು. ಬಿಡುವಾದಾಗಲೆಲ್ಲಾ ಕುಳಿತು ಒಂದೊಂದೇ ಪುಟದ ಬಗ್ಗೆ ಚಿಂತಿಸುತ್ತಾ, ಅರ್ಥಮಾಡಿಕೊಳ್ಳುತ್ತಾ, ಆಳಕ್ಕಿಳಿಯುತ್ತಾ, ಆಸ್ವಾದಿಸುತ್ತಾ ಮುಂದೆ ಸಾಗಬಹುದು. ಕೇವಲ ಒಂದು ಅವಸರದ, ವೇಗದ ಓದಿಗೆ ದಕ್ಕಿದ್ದನ್ನು ಮತ್ತೆ ಮತ್ತೆ ಹೊಸದಾಗಿ ಓದುತ್ತಾ ಮೆಲುಕು ಹಾಕಬಹುದು, ಆಗ ಹೊಸ ಹೊಸ ಹೊಳಹುಗಳನ್ನು ಹೊಳೆಯಬಹುದು. ಅವರವರ ಅಭಿರುಚಿ, ಸಂಸ್ಕಾರ, ಮನೋಧರ್ಮಕ್ಕೆ ಅನುಗುಣವಾಗಿ ಕೃತಿ ಬೇರ ಬೇರೆ ರೀತಿಯಲ್ಲಿ ತಿಳಿಯುತ್ತಾ, ಮನದಾಳಕ್ಕೆ ಇಳಿಯುತ್ತಾ ಹೋಗುತ್ತದೆ. ಅನೇಕ ಓದುಗಳಲ್ಲಿ ಹೊಸ ಹೊಸ ಅರ್ಥಗಳನ್ನು ಹೊಮ್ಮಿಸುತ್ತಾ ಹೋಗುವ  ಈ ಕೃತಿ ಪ್ರತಿ ಓದಿನಿಂದಲೂ ಬೆಳೆಯುತ್ತಾ ಹೋಗುತ್ತದೆ. ಹೀಗೆ ಅನೇಕ ಸಾಧ್ಯತೆಗಳನ್ನು ಹುಟ್ಟುಹಾಕಿದ  ಈ ಕೃತಿ ಅನನ್ಯವಾದುದು.
ಕನ್ನಡದಲ್ಲಿ ಬರೀ ಛಾಯಾಚಿತ್ರಗಳ ಹಲವು ಸಂಪುಟಗಳು ಬಂದಿವೆ. ಕನ್ನಡ ಸಂಸ್ಕೃತಿಯನ್ನು ನಿರ್ವಚಿಸುವ ಟಿ.ಎಸ್. ಸತ್ಯನ್ ತಮ್ಮ ಕ್ಯಾಮರಾದಲ್ಲಿ ಚಿತ್ರಿಸಿರುವ ‘Exploring Karnataka’ ಮತ್ತು ವಿಶ್ವಕನ್ನಡ ಸಮ್ಮೇಳನದ ಸಂದರ್ಭದಲ್ಲಿ ಪ್ರಕಟಿಸಿದ ‘ಚೆಲುವ ಕನ್ನಡ ನಾಡು’ ಕೃತಿಗಳಂತೆ ಈ ಕೃತಿ ತುಂಬಾ ಭಿನ್ನವಾದುದು. ಕನ್ನಡದ ಅಪೂರ್ವ ಛಾಯಾಗ್ರಾಹಕರಾದ ಎಂ.ವೈ.ಘೋರ್ಪಡೆ (ರೆಕ್ಕೆಯ ಮಿತ್ರರು, Sunlight and Shadows ಸಂಪುಟಗಳು), ಕೃಪಕರ್ – ಸೇನಾನಿ ಅವರ ‘wild Photography’ ಹಾಗೂ ಕೆ.ಪಿ. ಪೂರ್ಣಚಂದ್ರ ತೇಜಸ್ವಿಯವರ ‘ಹಕ್ಕಿ – ಪುಕ್ಕ’ ಚಿತ್ರಸಂಪುಟದ ನೆಲೆಗಳೇ ಬೇರೆ.
ನಾವು ಓದುವ ಪ್ರತಿಸಾಹಿತ್ಯ ಕೃತಿಯೂ ನಮ್ಮ ಮನೋರಂಗದಲ್ಲಿ ದೃಶ್ಯವಾಗಿ ಪರಿವರ್ತಿತವಾಗಿಯೇ ಅಸಾಧ್ಯವಾಗುವುದು. ಹೀಗಿರುವಾಗ  ಇಲ್ಲಿ ದೃಶ್ಯವೇ ಮತ್ತೆ ಸಾಹಿತ್ಯವಾಗಿ ನಮ್ಮ ಪ್ರಜ್ಞೆಗೆ ತಟ್ಟುವ, ರಸಾನುಭವವಾಗಿ ಆನಂದಗೊಳಿಸುವ ಕೆಲಸ ಮಾಡುತ್ತದೆ.
ನೂರಾರು ಚಿತ್ರಗಳಿಂದ, ಪೆಯಿಂಟಿಂಗ್ ಗಳಿಂದ ತುಂಬಿರುವ ಈ ಕೃತಿಯಲ್ಲಿ ಏನುಂಟು ಏನಿಲ್ಲ ಎಂಬಂತಿಲ್ಲ, ಈ ಪ್ರಪಂಚದೊಳಗಿನ ಸಕಲವೂ ಇಲ್ಲಿದೆ. ಅಣುರೇಣುತೃಣಕಾಷ್ಟಗಳಲ್ಲೂ ಜೀವಚೈತನ್ಯ ಇರುವಂತೆ ಇಲ್ಲಿ ಮನುಷ್ಯ ಪ್ರಾಣಿ – ಪಕ್ಷಿ – ಸಸ್ಯ ಪ್ರಪಂಚದ ವೈವಿಧ್ಯಮಯ ನೋಟಗಳು ಕವಿಯ, ಕಲಾವಿದನ ದೃಷ್ಟಿಕೋನದ ಮೂಲಕ ಹೊಸದಾಗಿ ಕಾಣುತ್ತದೆ; ಸಾಮಾನ್ಯರೊಳಗಿನ ಅಸಾಮಾನ್ಯತೆಯನ್ನು ತೆರೆದು ತೋರಿಸುತ್ತವೆ. ಇಲ್ಲಿ ಪೂರ್ವಸ್ಥಿತಿ ಅಳಿದು ಅಪೂರ್ವವಾಗುವ, ಕಲಾವಿದನ ಮಾಂತ್ರಿಕ ಸ್ಪರ್ಶದಿಂದ ಹೊಸರೂಪು ಪಡೆಯುವುದನ್ನು ಕಾಣಬಹುದು. ನಾವು ಜೀವನದಲ್ಲಿ ನಿರ್ಲಕ್ಷಿಸಬಹುದಾದುದಕ್ಕೂ ಇಲ್ಲಿ ಮಹತ್ವ ಬಂದಿದೆ. ಒಂದು ಮಹಾಕಾವ್ಯದಲ್ಲಿ ಬದುಕಿನ ಸೂಕ್ಷ್ಮಾತಿಸೂಕ್ಷ್ಮ ವಿವರಗಳಿಗೂ ಪ್ರಾಧಾನ್ಯತೆ ಬರುವಂತೆ ಇಲ್ಲಿ ತೃಣಕ್ಕೂ, ಕ್ಷಣಕ್ಕೂ ಪ್ರಾಶಸ್ತ್ಯ ದೊರೆತಿದೆ. ಸಣ್ಣ ಸಣ್ಣ ವಿವರಗಳು, ನೋಟಗಳು ಕುಸುರಿ ಕೆಲಸದಂತೆ ಕೃತಿಯುದ್ಧಕ್ಕೂ ಇಡಿಕಿರಿದಿವೆ. ಇಲ್ಲಿ ಯಾವುದೂ ಮುಖ್ಯವಲ್ಲ. ಯಾವುದೂ ಅಮುಖ್ಯವಲ್ಲ ಎನ್ನುವುದನ್ನು ಕೃತಿ ಉದ್ದಕ್ಕೂ ಶೃತಪಡಿಸುತ್ತಾ ಹೋಗುತ್ತದೆ.
ಹೊರನೋಟಕ್ಕೆ ಈ ಕೃತಿ ಜೀವನ ಪಯಣದ ಕತೆಯನ್ನು ದ್ವನಿಸಿದರೂ ಬೇರೆ ಅರ್ಥಗಳನ್ನು ಕಾಣುವ ಸಾಧ್ಯತೆಯನ್ನು ತಳ್ಳಿಹಾಕುವಂತಿಲ್ಲ. ಅವರವರ ಭಾವಕ್ಕೆ, ಅವರವರ ಭಕುತಿಗೆ ಸಿಕ್ಕಿದಷ್ಟು – ದಕ್ಕಿದಷ್ಟು ಪಡೆಯಬಹುದು.
ಮುಖಪುಟದ ಒಂದು ಭಾಗದಲ್ಲಿ ಚಚ್ಚಾಕಾರದ ಮುಕ್ಕಾಲು ಇಂಚಿನ ಕುಳಿಯೊಂದು ಇಟ್ಟು, ಅದು ಹಲವು ಪುಟಗಳನ್ನು ಕತ್ತರಿಸಿಕೊಂಡು ಹೋದುದು ತಳದಲ್ಲಿ ನದಿಯಲ್ಲಿ ತೇಲುತ್ತಿರುವ ತೆಪ್ಪದಲ್ಲಿ ನಿಂತಿರುವ ಗಂಡು, ಹುಟ್ಟು ಹಾಕುತ್ತಿರುವ ಹೆಣ್ಣಿನ ಚಿತ್ರ ಕಾಣುತ್ತಿದೆ. ಬಹುಶಃ ಇದು ನಾವು (ಜೀವನದಲ್ಲಿ) ಕೃತಿಯಲ್ಲಿ ತಲುಪಬೇಕಾಗಿರುವ ಗಮ್ಯ(ಗುರಿ)ವನ್ನು ಸೂಚಿಸುತ್ತದೆ ಅನಿಸುತ್ತದೆ. ಬದುಕಿನ ಮಹಾಪಯಣದ ರೂಪಕವಾಗಿಯೂ ಇದು ಗಮನ ಸೆಳೆಯುತ್ತದೆ.  ಮುಖಪುಟದ ಹಿಂಬದಿಯ ಪುಟ ಜೀವರೇಶ್ಮೇ ಹುಳು ಗೂಡುಕಟ್ಟುವ ಚಿತ್ರ ಸಾಮಾನ್ಯ ಚಿತ್ರವಲ್ಲ. ‘ತೆರಣಿಯ ಹುಳು ಗೂಡುಕಟ್ಟಿ ತನ್ನ ಸಾವು ತಾನೇ ತೆರನಂತೆ’ ಎಂಬ ಅಕ್ಕನ ಮಾತಿಗೆ, ಬದುಕಿನ ಆರಂಭ ಅಂತ್ಯವನ್ನೇ ಸೂಚಿಸುವ ಸಮರ್ಥ ಪ್ರತಿಮೆಯಾಗಿಯೂ  ಕಾಣುತ್ತದೆ.
ಕೃತಿಯ ಒಳಗೆ ಪ್ರವೇಶಿಸುತ್ತಿದ್ದಂತೆ ಅಲ್ಲಿ ‘ಕೀಲಿ ಕೈ’ ಯೊಂದು ಕಾಣುತ್ತದೆ. ಅಂದರೆ ಕೃತಿಯ ಗರ್ಭ ಪ್ರವೇಶಿಸಲು ಅರಿವಿನ ಕೀಲಿಕೈಯೊಂದರ ಅಗತ್ಯವನ್ನು ಅದು ಹೇಳುತ್ತದೆ. ಕೃತಿಯ ಅಂತ್ಯದಲ್ಲಿ ಬಿಚ್ಚಿದ ಬೀಗದ ಚಿತ್ರ. ಕೃತಿಯ ಅಂತರ್ಯವನ್ನು ತೆರೆದಿಟ್ಟುದುದನ್ನು ಸಂಕೇತಿಸುತ್ತದೆ.
ಕಪ್ಪು ಮನೆಯ ಹನಿಯೊಂದು ಗೀಚುವ ಬರಹಗಾರರು ಅಕ್ಷರವಾಗಿ ಅರಳುವ, ಬರಹವಾಗಿ ಬೆಳೆಯುವ, ಮತ್ತೆ ಮತ್ತೆ ಚುಕ್ಕೆಯಾಗಿ ವಿವಿಧ ಅರ್ಥಗಳನ್ನು ಹೊಮ್ಮಿಸುವ, ರಂಗೋಲಿಯಾಗುವ, ಸಮಾನಾಂತರ ರೇಖೆಗಳಾಗುವ – ಹೀಗೆ ಬದುಕಿನ ಎಲ್ಲ ಏಳುಬೀಳುಗಳನ್ನು ಸಂಕೇತಿಸುವ ಚಿತ್ರ ಅನೇಕ ಅರ್ಥಗಳನ್ನು ಗರ್ಭೀಕರಿಸಿಕೊಂಡಿದೆ.
ಮುಂದಿನ ಹಂತದಲ್ಲಿ ‘ತೆರೆದ ದಾರಿ’ ಯ ಚಿತ್ರ ಸಾಗಬೇಕಾದ ಬದುಕಿನ ದಾರಿಯನ್ನು ಹೇಳುತ್ತದೆ. ದಾರಿಯುದ್ಧಕ್ಕೂ ಕೌಲೆ ಬಸವ, ಗಣೆಕಾರ, ಬುಡಬುಡಿಕೆಯವ, ವ್ಯಾಪಾರದಲ್ಲಿ ತೊಡಗಿರುವ ಅಜ್ಜಿ ಸಿಗುತ್ತಾರೆ. ಕಂಟಿನ್ಯುಟಿ (ಮುಂದುವರಿಕೆ)ಯನ್ನು ಸೂಚಿಸುವಂತೆ ಪುಟದ ಮೂಲೆಯಲ್ಲಿ ‘ಕಾಮ’ ಗಳನ್ನು ಹಾಕಿರುವುದು ಒಂದು ಬಗೆಯ ಹೊಸತನದಿಂದ ಕೂಡಿದ ಹಾಗೂ ಇದೊಂದು ಸಾಹಿತ್ಯ ಕೃತಿ ಎಂದು ಹೇಳಲು ಹೊರಟಂತಿದೆ. ಗೀಜಗದ ಗೂಡಿನ ಹತ್ತಿರದ (ಕ್ಲೋಸಪ್) ದೃಶ್ಯದಲ್ಲಿ ಅದರ ಹೆಣಿಗೆಯ ಚಿತ್ರವು ಜೀವನದ ಸಂಕೀರ್ಣತೆಗೆ ಕನ್ನಡಿ ಹಿಡಿದಂತಿದೆ.  ಹಣ್ಣು ವಯಸ್ಸನ್ನು ಸಂಕೇತಿಸುವ ಅಜ್ಜಿಯ ಚಿತ್ರ ಮಾಗಿದ ಬದುಕಿಗೆ ಸಂಕೇತವಾಗಿದೆ. ಆದರೆ ಮುಂದಿನ ಪುಟಗಳಲ್ಲಿ ಕಾಣುವ ಮೊಳಕೆ ಕಾಳು ಜೀವವಿಕಾಸದ ಸೂಚನೆಯನ್ನು ನೀಡುತ್ತದೆ. ಕೊನೆಗೆ ಅದು ಊಟಮಾಡುವ ಮುದ್ದೆಯ ಸಾರಿನಲ್ಲಿ ಬೆರೆಯುವ ಚಿತ್ರ ಅದರ ಸಾರ್ತಕತೆಯನ್ನು ಸೂಚಿಸುತ್ತದೆ. ಇದೇ ಮುಂದುವರಿದು ಬದುಕಿನ ಕೊನೆಯನ್ನು ಸೂಚಿಸುವಂತಿದ್ದು ರಸಹಿಂಡಿದ ಹಣ್ಣಿನ ತೊಗಟೆಯ ಚಿತ್ರ, ಅರ್ಧಸುಟ್ಟ ಬಾಳೆಎಲೆಯ ಚಿತ್ರ ಬದುಕಿನ ಸಮರಸತೆಯನ್ನು ಹೇಳುತ್ತದೆ.
‘ಮಕ್ಕಳ ಮನಸ್ಸಿನ ಚಿತ್ರಗಳು’ ಕುರಿತೇ (ಡಿ ಲಿಟ್) ಸಂಶೋಧನೆ ಮಾಡಿರುವ ಮೂರ್ತಿಯವರು ಅಂಥ ಅನೇಕ ಮಕ್ಕಳು ಚಿತ್ರಗಳನ್ನು ಕೃತಿಯುದ್ಧಕ್ಕೂ ಬಳಸಿಕೊಂಡಿರುವುದು ಪರಿಣಾಮಕಾರಿಯಾಗಿದೆ. ತೂಗುತಕ್ಕಡಿಯ ಚಿತ್ರ ರಕ್ತದ ಬೆಲೆಗೆ ಚಿನ್ನ ತೂಗುವ ಚಿತ್ರ ಇವತ್ತಿನ ಹೃದಯಹೀನ ಬದುಕಿನ ಕ್ರೌರ್ಯವನ್ನು ಹೇಳುವಂತಿದೆ. ಮಕ್ಕಳ ಬಣ್ಣ ಬಣ್ಣದ ಗೀಚುಗಳಿಗೂ ಅರ್ಥ ನೀಡುವ ಶಕ್ತಿ ಇದೆ.
ಬದುಕಿನ ಬಣ್ಣಗಳನ್ನು ಹೇಳುವಂತಿರುವ ಬಣ್ಣ ಬಣ್ಣದ ಕೌದಿಯ ಚಿತ್ರಗಳು, ಸೀರೆಯ ತುಣುಕೊಂದನ್ನೇ ಕತ್ತರಿಸಿ ಅಂಟಿಸಿರುವ ಅಂಚಿನ ಚಿತ್ರ, ಕೃಷಿ ಸಂಸ್ಕೃತಿಯ ನೇಗಿಲು, ಇರುವೆಯ ಸಾಲಿನ ಚಿತ್ರಗಳು, ನಮ್ಮ ಸಂಸ್ಕೃತಿಯನ್ನು ರೂಪಿಸಿದ – ಪ್ರಭಾವಿಸಿದ ರಣರಂಗದಲ್ಲಿ ಹೋರಾಡುವ ಯೋಧ, ಶಿರ್ಡಿಸಾಯಿ, ರಾಜ್, ಗಾಂಧಿ, ವಿವೇಕಾನಂದ, ರಮಣ ಮಹರ್ಷಿ, ಅಂಬೇಡ್ಕರ್, ಕಾರಂತ, ಓಷೋ ರಜನೀಶರಂತ ವ್ಯಕ್ತಿಗಳೊಂದಿಗೆ ಜನಪದ ಸಂಸ್ಕೃತಿಯ ರೂಪಕದಂತಿರುವ ಸಿರಿಯಜ್ಜಿಯ ರೇಖಾಚಿತ್ರಗಳು ಇಡೀ ಬದುಕಿನ ಸಂಘರ್ಷವನ್ನು ಕಟ್ಟಿಕೊಡುವಲ್ಲಿ ಯಶಸ್ವಿಯಾಗಿವೆ.
ದೋರಮಾವಿನ ಚಿತ್ರವೊಂದು ಪಂಪನ ‘ಮಾಮರಂ ಸಂಸಾರ ಸಾರಫಲಂ’ ನ್ನು ನೆನಪಿಸುತ್ತದೆ. ಬ್ರೈಲ್ ಲಿಪಿಯ ಪುಟವೊಂದು ಕಲ್ಲಿದ್ದೂ ಕಾಣದ ನಮ್ಮ ಕಾಣದ ನಮ್ಮ ಪ್ರಜ್ಞೆಯನ್ನು ವಿಡಂಬಿಸುದಂತಿದೆ. ಬದುಕಿನ ಏರುಮುಖವನ್ನು ಸಂಕೇತಿಸುವ ವರ್ಣಚಿತ್ರ ಬದುಕಿನ ನಿರಂತರತೆಯನ್ನು ತಲೆಮಾರು ಗಳಿಗೆ ಕೊಂಡೊಯ್ಯುವ ಕ್ರೋಮೋಜೋಮುಗಳ ಬಾಲಗಪ್ಪೆಯ ಜೀವಜಾಲದ ಚಿತ್ರ, ಬದುಕಿನ ಸಂಲಗ್ನಕ್ಕೆ ಸಂಕೇತವಾದ ತಾಳಿಯ ಚಿತ್ರ, ಮೊಲೆಯೊಂದು ಕಾಣಿಸಿದ್ದು ಅದರ ಆಳಕ್ಕೆ ಹೋದಂತೆ ಬದುಕಿನ ಬೇರೆ ವರ್ತುಲಗಳಿಗೆ ಕೊಂಡೊಯ್ಯುವ ಚಿತ್ರ – ಹೀಗೆ ಬಹುದೊಡ್ಡ ಅರ್ಥವಿವರಣೆಗಳನ್ನು ಗರ್ಭೀಕರಿಸಿಕೊಂಡಿರುವ ಇಂಥ ನೂರಾರು ಚಿತ್ರಗಳಿ ಇಲ್ಲಿವೆ. (ನನಗೆ ಕಾಣಿಸಿದ ಅರ್ಥಗಳನ್ನು ಇಲ್ಲಿ ವಿವರಿಸಿದ್ದೇನೆ. ನನಗೆ ಕಂಡದ್ದು ಬೇರೆಯವರಿಗೆ ಕಾಣಬೇಕೆಂದೇನೂ ಇಲ್ಲ. ಆದರೆ ನನಗಿಂತ ದೊಡ್ಡ ಅರ್ಥಗಳನ್ನು ಕಾಣುವ ಸಾಧ್ಯತೆಯಂತೂ ಇದ್ದೇ ಇದೆ.
ಬದುಕಿನ ಅನೇಕ ಮುಖಗಳಿಗೆ ಕನ್ನಡಿ ಹಿಡಿಯುವ  ಪ್ರಯತ್ನದಲ್ಲಿ ಮೂರ್ತಿಯವರು ವೇದಾಂತಿಯ ತಾತ್ವಿಕತೆಯನ್ನು ಮೆರೆದಿರುವುದು ಪ್ರತಿ ಚಿತ್ರದಲ್ಲೂ ಎದ್ದು ಕಾಣುತ್ತದೆ. ಇಲ್ಲಿಯ ಚಿತ್ರಗಳು ನಮ್ಮೊಂದಿಗೆ ಮಾತನಾಡುತ್ತವೆ, ಪಿಸು ನುಡಿಯುತ್ತವೆ. ಬದುಕಿನ ಸಹನತೆಯನ್ನು ತಮ್ಮೆಲ್ಲಾ ಸಂಕೀರ್ಣತೆಯೊಂದಿಗೆ ಹಿಡಿಯುವ ಪ್ರಯತ್ನದಲ್ಲಿ ಯಶ ಸಾಧಿಸಿದೆ.
ಇಲ್ಲಿಯ ಎಲ್ಲ ಚಿತ್ರಗಳು ಮೂರ್ತಿಯವರದಲ್ಲ. ಬದುಕಿನಲ್ಲಿ ಅನೇಕರ ಕೊಡುಗೆ ಇರುವಂತೆ ಎಲ್ಲರನ್ನೂ ಇಲ್ಲಿ ಒಳಗುಮಾಡಿಕೊಂಡು ಅವುಗಳಿಗೆ ತಮ್ಮದೇ ಚಿಂತನೆಯ, ಸೃಜನಶೀಲತೆಯ ಛಾಪು ಮೂಡಿಸುವುದರೊಂದಿಗೆ ಅವನ್ನು ತಮ್ಮದನ್ನಾಗಿ ಮಾಡೊಕೊಂಡಿದ್ದಾರೆ. ಅದಕ್ಕೆ ಕೊನೆಯ ಪುಟದ ಹೆಬ್ಬೆರಳ ಗುರುತಿನೊಂದಿಗೆ ಮುಗಿದಿದೆ.
ಅತ್ಯುತ್ತಮ ಕಲಾವಿದ, ತ್ತಮ ಬರಹಗಾರನಾಗುವುದು ಕಷ್ಟ.; ಅವೆರಡೂ ಭಿನ್ನ ಮಾಧ್ಯಮಗಳು. ಆದರೆ ಮೂರ್ತಿ ತಮ್ಮ ‘ದೇಸಿ ನಗು’ ಮೂಲಕ ತಾವು ಚಿತ್ರಕಲೆಯಷ್ಟೇ ಸೊಗಸಾಗಿ ಸಾಹಿತ್ಯವನ್ನು ಬರೆಯಬಲ್ಲರೆಂಬುದನ್ನೂ ಸಾಬೀತುಪಡಿಸಿದ್ದಾರೆ. ‘ಯಶೋಧರೆ ಮಲಗಿರಲಿಲ್ಲ’ ಎಂಬ ಒಂದೇ ಒಂದು ನಾಟಕವನ್ನು ಬರೆದಿರುವ ಅವರಿಗೆ ತಮ್ಮ ಚಿತ್ರಗಳಿಗೆ ‘ನಾಟ್ಯಕತೆ’ ಯನ್ನು ತುಂಬುವ ಶಕ್ತಿಯೂ ಇದೆಯೆಂಬುದನ್ನು ತೋರಿಸಿಕೊಟ್ಟಿದ್ದಾರೆ. ಹೀಗಾಗಿಯೇ ಮೂರ್ತಿಯವರು ‘ದೃಶ್ಯ’ ಕ್ಕೆ ‘ಸಾಹಿತ್ಯ ಶಕ್ತಿ’ ಯನ್ನು ತುಂಬುವಲ್ಲಿ ಸಮನ್ವಯತೆಯನ್ನು ಸಾಧಿಸಿದ್ದಾರೆ. ಇಲ್ಲಿ ಸಾಹಿತ್ಯ – ಕಲೆಗಳ ವಿದ್ಯದಾಲಿಂಗನದಿಂದ ‘ದೃಶ್ಯ’ ಮೂಡಿದೆ. ಅದನ್ನು ಮುದ್ರಣ ತಂತ್ರಜ್ಞಾನ ಸಮರ್ಥವಾಗಿ ಅಭಿವ್ಯಕ್ತಿಸಿದೆ.
ಚಿತ್ರದುರ್ಗ ಜಿಲ್ಲೆಯ ಜನಪದ ಆಚರಣೆಗಳು
ವಾಸೆ ಕೊಯ್ಯೋದು
ಚಿತ್ರದುರ್ಗ ಜಿಲ್ಲೆಯ ಬುಡಕಟ್ಟುಗಳಲ್ಲಿ ವಿಶೇಷ ಸಂದರ್ಭಗಳಲ್ಲಿ ಅಪರೂಪಕ್ಕೆ ಆಚರಿಸುವ ಬಲಿ ಸಂಪ್ರದಾಯವೇ ಈ ‘ವಾಸೆ ಕೊಯ್ಯೋದು’. ಇದು ‘ಗಾವು ಸಿಗಿಯುವ’ಆಚರಣೆಯ ಮುಂದುವರಿದ ಭಾಗದಂತಿದೆ. ಹೆಣ್ಣು ದೇವರಿಗೆ ನಡೆಸುವ  ಈ ಆಚರಣೆಯನ್ನು ‘ಗಾವು’ಎಂದರೆ, ಗಂಡು ದೇವರಿಗೆ ನಡೆಸುವ  ಸಂಪ್ರದಾಯವನ್ನು ‘ವಾಸೆ’ ಎಂದು ಕರೆಯುತ್ತಾರೆ. ಅದನ್ನು ಎದ್ದು ನಿಂತು ಸಿಗಿಯುವುದರಿಂದ ಅದು ‘ಎದ್ದಗಾವು’ ಆದರೆ ಇದು ವಾಸೆ ಪ್ರಾಣಿಯನ್ನು ಅಂಗಾತ ಮಲಗಿಸಿ, ಮುಸ್ಲಿಮರು ‘ಹಲಾಲು’ ಮಾಡುವ ರೀತಿಯಲ್ಲಿ ಅದರ ಕತ್ತು ಕುಯ್ಯುತ್ತಾರೆ. ಮುಸ್ಲಿಮರಂತೆ ಕತ್ತನ್ನು ಅರ್ಧಕ್ಕೆ ಕತ್ತರಿಸದೇ ಅದರ ರುಂಡವನ್ನು ಮುಂಡದಿಂದ ಸಂಪೂರ್ಣ ಬೇರ್ಪಡಿಸುತ್ತಾರೆ.
ಮ್ಯಾಸಬೇಡರಲ್ಲಿ ಈ ಕಾರ್ಯಕ್ಕಾಗಿ ಬಳಸುವ ಪ್ರಾಣಿ ಅಚ್ಚ ಕಪ್ಪುಬಣ್ಣದ ಮೇಕೆ ಹೋತ(ಗಂಡು ಮೇಕೆ) ಮಾತ್ರ. ಅದರ ಮೈಯಲ್ಲಿ ಒಂದೇ ಒಂದು ಬೇರೆ ಬಣ್ಣದ ಕೂದಲು ಇರಕೂಡದು. ಆದರೆ ವಾಸೆಯಲ್ಲಿ ಇವರಿಗೆ ಸಹೋದರ ಸಂಬಂಧಿಗಳಾಗಬೇಕಾದ ಕಾಡುಗೊಲ್ಲರಲ್ಲಿ ವಾಸೆಗಾಗಿ ಬಳಸುವ ‘ಉಂಡುಗುರಿ’(ಗಂಡು ಕುರಿ-ಪಟ್ಟಿ) ವಿಶಿಷ್ಟ ಲಕ್ಷಣಗಳನ್ನು ಹೊಂದಿರುತ್ತದೆ. ಅದರ ‘ಕಾಲು ಕಣಖ, ಹೂಬಾಲ,ಹುಣೆಸುಕ್ಕ’ ಆಗಿರಬೇಕು. ಅಂದರೆ ಅದು ಕಪ್ಪು ಬಣ್ಣದ ಕುರಿಪಟ್ಲಿಯೇ ಆದರೂ ಅದರ (ಮುಂಗಾಲಿನ) ಮೊಣಕಾಲು, ಬಾಲದ ತುದಿ, ಹಣೆಯ ಮಧ್ಯಭಾಗ ‘ಸುಕ್ಕೆ’(ನಕ್ಷತ್ರದಂತೆ) ಯಂತೆ ಬಿಳಿಯ ಬಣ್ಣವನ್ನು ಹೊಂದಿರಬೇಕು. ಕಾಡುಗೊಲ್ಲರ ಪೂಜಾರಿಗೆ ಹೊಸದಾಗಿ ‘ಪಟ್ಟ’ಮಾಡುವ ಸಂದರ್ಭದಲ್ಲಿ ಈ ಆಚರಣೆಯನ್ನು ನಡೆಸುತ್ತಾರೆ. ಆದರೆ ಅವರು ಹಲವು ವರ್ಷಗಳಿಗೊಮ್ಮೆ, ತಮ್ಮಿಂದ ಅಗಲಿದ ಪೂರ್ವಿಕರ ನೆನಪಿಗಾಗಿ ಶ್ರಾದ್ಧ ಮಾಡುವ ಸಂದರ್ಭದಲ್ಲಿ ಇದನ್ನೇ ಹೋಲುವ ಆಚರಣೆಯನ್ನು ಮಾಡುತ್ತಾರೆ. ಅದನ್ನು ‘ಕಮರು (ಕರ್ಮ) ಕಳೆದು ಕೊಳ್ಳೋದು’ಅನ್ನುತ್ತಾರೆ.
ಈ ವಾಸೆ ಪ್ರಾಣಿಯನ್ನು ‘ಪೋತರಾಜ’ ಎಂದು ಕರೆಯುತ್ತಾರೆ. ಸೂರ್ಯೋದಯಕ್ಕೆ ಮೊದಲೇ ಅದನ್ನು ‘ಬಾಯಿಬತ’ದಲ್ಲಿ (ಬಾಯಿಯ ಉಗುಳು ಬೀಳದಂತೆ ಬಾಯಿಗೆ ಬಟ್ಟೆ ಕಟ್ಟಿಕೊಳ್ಳುವ ವ್ರತ) ಬಲಿಕೊಡಬೇಕು. ಅದರ ಕುತ್ತಿಗೆ ಕೊಯ್ದ ನಂತರ ‘ಸೂರ್ಯನಿ ಮೊಕ್ಕು’ (ಸೂರ್ಯನ ನಮಸ್ಕಾರ) ಮಾಡುತ್ತಾರೆ.
ಇದು ಸಂಪ್ರದಾಯಕ್ಕೆ ವಿಶಿಷ್ಟತೆ ತಂದುಕೊಟ್ಟ ‘ಯರಮಂಚನಾಯಕ’ನಿಗೆ ತೋರುವ ಗೌರವ ಎಂದು ಭಾವಿಸುತ್ತಾರೆ. ಇದನ್ನೇ ವಾಸೆ ಕೊಯ್ಯುವುದು ಅಥವಾ ನೋಮು ತೀರಿಸುವುದು’ ಎನ್ನುತ್ತಾರೆ. ಈ ಕಾರ್ಯ ನಿರ್ವಹಿಸುವಲ್ಲಿ ಅಣ್ಣತಮ್ಮಂದಿರು ಇದ್ದಾಗ – ವಾಸೆಕೊಯ್ಯು ಮೊದಲ ಹಕ್ಕು ಅಣ್ಣನದು, ನಂತರದ್ದು ತಮ್ಮನದು. ಇದರಲ್ಲಿ ಸ್ವಲ್ಪ ಹೆಚ್ಚು ಕಡಿಮೆಯಾದರೂ ದೊಡ್ಡ ರಾದ್ಧಾಂತವೇ ನಡೆದು ಬಿಡುತ್ತದೆ. ನಾಯಕನಹಟ್ಟಿ ಪಾಳೆಯಗಾರರ ಮೂಲ ಸಂತತಿಗೆ ಸೇರಿದ ಸೂರದೇವ ಪಾಪನಾಯ್ಕನಿಗೂ, ನಿಡುಗಲ್ಲಿನ ಹೊಟ್ಟೆಳನಾಯ್ಕನಿಗೂ ಈ ವಿಚಾರವಾಗಿ ಅನೇಕ ವಿವಾದಗಳು ನಡೆದ ಸೂಚನೆ ನಾಯಕನಹಟ್ಟಿ ಬಖೈರಿನಲ್ಲಿ ದೊರೆಯುತ್ತದೆ.
ಹಟ್ಟಿ ಪಾಳೆಯಪಟ್ಟಿಗೆ ಸಂಬಂಧಿಸಿದ ದಸ್ತಾವೇಜೊಂದರ ಪ್ರಕಾರ ಕೋರಿ ಯರ್ರಮಂಚ ನಾಯಕ, ಕಾಕಳ ಕುಮಾರ (ಇವನನ್ನು) ದಾಖಲೆಗಳಲ್ಲಿ ಕಾಕುಮಂಚಿ ಕುಮಾರ ಎಂದು ಹೆಸರಿಸಲಾಗಿದೆ. ಇವನೇ ಹಟ್ಟಿ ಪಾಳೆಯಪಟ್ಟಿನ ಮೂಲಪುರುಷ). ಇಬ್ಬರೂ ಅಣ್ಣತಮ್ಮಂದಿರು. ಯರ್ರಮಂಚಿನಾಯಕನಿಗೆ ‘ಕೋರಿಯರ್ರಮಂಚನಾಯಕ’ನೆಂಬ ಹೆಸರೂ ಇದೆ. ಅವನ ಹೆಗಲ ಮೇಲೆ ಪಶುಪಾಲಕರು ಧರಿಸುವ ಕಂಬಳಿ ಕೋರಿ ಇರುತ್ತಿದ್ದರಿಂದ ಅವನಿಗೆ ಈ ಹೆಸರು ಬಂದಿರಬೇಕು. ಯರ್ರಮಂಚಿನಾಯಕನ ವಾಸೆ ಕೊಯ್ಯಲು ಕೆಂಪುಬಣ್ಣದ ಹೋತವನ್ನೇ ಬಳಸುತ್ತಿದ್ದರಿಂದ ಅವನ ಹೆಸರಿನೊಂದಿಗೆ ‘ಯರ್ರ’ತಳಕು ಹಾಕಿಕೊಂಡಿದೆ. ‘ಯರ್ರ’ ಎಂದರೆ ತೆಲುಗಿನಲ್ಲಿ ‘ಕೆಂಪು’ ಎಂದು ಅರ್ಥ. ಕಾಕಳ ಕುಮಾರ ವಾಸೆಗೆ ಬಳಸುತ್ತಿದ್ದ ಹೋತ ಕಪ್ಪುಬಣ್ಣದು. ಅಣ್ಣ ವಾಸೆಕೊಯ್ದ ನಂತರ ಇವನು ವಾಸೆ ಕೊಯ್ಯುತ್ತಿದ್ದ.
ಇವರು ವಾಸೆ ಕೊಯ್ಯುತ್ತಿದ್ದುದು ತಮ್ಮ ಮನೆದೈವವಾದ ‘ಕಾಡ್ಲಕುಂಟ ತಿಪ್ಪೆ’(ಚಿತ್ರದುರ್ಗ ಜಿಲ್ಲೆ ಚಳ್ಳಕೆರೆ ತಾಲ್ಲೂಕಿನ ನಾಯಕಹಟ್ಟಿ ಬಳಿ ಇರುವ ಇಂದಿನ ಕುದಾಪುರ ಗ್ರಾಮ) ಭೈರವನಿಗೆ. ಅದು ‘ಉದ್ಭವ ದೇವರು’. (ನೆಲದಿಂದ ಮೇಲಕ್ಕೆ ಒರಟೊರಟಾದ ಕಲ್ಲೊಂದು ಎದ್ದಿದ್ದು ಸ್ಥೂಲವಾಗಿ ಲಿಂಗವನ್ನು ಹೋಲುತ್ತದೆ).
ಒಮ್ಮೆ ಯರಮಂಚಿನಾಯಕನು ತಡವಾಗಿ ಬಂದನೆಂದು ನೆಪಮಾಡಿಕೊಂಡ ತಮ್ಮ ಕಾಕಳ ಕುಮಾರ ಅಣ್ಣನ ವಾಸೆ ಕೊಯ್ಯುವ ಪ್ರಥಮ ಹಕ್ಕನ್ನು ಉಲ್ಲಂಘಿಸಿ ವಾಸೆಕೊಯ್ದ. ಇದಕ್ಕೆ ಒಂದು ಕಾರಣವೂ ಇತ್ತು. ಯರ್ರಮಂಚಿನಾಯಕನಿಗೆ ಕೊಳಗಲು ಬೊಮ್ಮ ಎಂಬ ಭಾವಮೈದುನನಿದ್ದ. ಅವನು ದರ್ಪ-ದೌರ್ಜನ್ಯಗಳಿಂದ ಮೆರೆಯುತ್ತಿದ್ದ. ಮ್ಯಾಸಮಂಡಲದಲ್ಲಿ ‘ರಜಸ್ಸು’(ಪುಷ್ಪವತಿ) ಆದ ಕನ್ಯೆಯನ್ನು, ಈದ (ಕರು ಹಾಕಿದ) ಪ್ರತಿ ಹಸುವಿನ ಗಿಣ್ಣವನ್ನು ಮತ್ತು ಮದುವೆಯಾಗುವವರು ಬೆಳ್ಳಿರೂಪಾಯಿಯನ್ನು ಅವನಿಗೆ ಅರ್ಪಿಸಬೇಕಿತ್ತು. ಜೊತೆಗೆ ಪಶುಪಾಲಕರು ತಮ್ಮೊಂದಿಗೆ ತಂದಿದ್ದ ಹನ್ನೆರಡು ಪೆಟ್ಟಿಗೆ ದೇವರುಗಳನ್ನು ತೆಗೆದುಕೊಂಡು ಹೋಗಿ ‘ನರಕದ ಕೋಟೆ’ (ಮನುಷ್ಯ ಮಲ)ಯೊಳಗೆ ಇಟ್ಟು ಅವುಗಳಿಗೆ ಪೂಜೆ ಇಲ್ಲದಂತೆ ಮಾಡಿದ್ದ. ಇವನ ಕಾಟದಿಂದ ಇಡೀ ಮ್ಯಾಸಮಂಡಲವೇ ಬೇಸತ್ತು ಹೋಗಿತ್ತು. ಯರ್ರಮಂಚಿನಾಯಕ ಇವನನ್ನು ನಿಯಂತ್ರಿಸಿ ಹದ್ದುಬಸ್ತಿನಲ್ಲಿಡದೆ ಸಡಿಲಬಿಟ್ಟಿದ್ದ. ಇದರಿಂದ ಒಳಗೊಳಗೇ ಕುದಿಯುತ್ತದ್ದ ಮ್ಯಾಸಬೇಡ ಹಿರಿಯರು ಕಾಕಳು ನಾಯಕನಿಗೆ ಕುಮ್ಮಕ್ಕು ಕೊಟ್ಟು ಯರ್ರಮಂಚಿನಾಯಕನ ಪ್ರಥಮ ವಾಸೆ ಹಕ್ಕನ್ನು ಉಲ್ಲಂಘಿಸುವಂತೆ ಮಾಡಿದ್ದರು. ಇದರಿಂದ ಯರಮಂಚನಾಯಕ ತನಗೆ ಅವಮಾನವಾಯಿತು ಎಂದು ದುಃಖಿತನಾಗಿ ‘ಒಂದೇ ಕಾಯಿ- ಒಂದೇ ಹೋತ- ಒಬ್ಬನೇ ಹುಡುಗನಿಂದ ಏಳು ಬಾರಿ ವಾಸೆಕೊಯ್ದ’. ಪ್ರತಿಸಾರಿ ವಾಸೆ ಕೊಯ್ದಾಗಲೂ ಹೋತ ಬದುಕಿ ಬರುತ್ತಿತ್ತು, ಒಡೆದ ಕಾಯಿ ಕೂಡಿಕೊಳ್ಳುತ್ತಿತ್ತು. ಸತ್ತ ಹುಡುಗ ಬದುಕಿ ಬರುತ್ತಿದ್ದ! ಹುಡುಗ ಕೆಂಗುರಿ ಗೊಲ್ಲರವನಾಗಿದ್ದನು. ಆದರೆ ಅವನು ಸಾಯದ ಕೆಂದಕುರಿ ಅವನ ಸ್ಥಾನದಲ್ಲಿ ಕಾಣಿಸಿಕೊಳ್ಳುತ್ತಿತ್ತು. ಅದಕ್ಕೋಸ್ಕರ ಖುದಾಪುರದ ಬೋರೆದೇವರ ಮೊದಲ ಮೀಸಲು ಪೂಜೆ ಗೊಲ್ಲ ಜನಾಂಗದವರಿಗೇ ಸಲ್ಲಬೇಕೆಂದು ಶಾಸನ ಮಾಡಿದ.
ತನ್ನ ಸತ್ಯ ತೋರಿದ ಯರಮಂಚನಾಯಕ, ಅವಮಾನವಾದ ಮೇಲೆ ಇಲ್ಲಿ ಇರಬಾರದೆಂದು ಹೊರಟು ವೇದಾವತಿ ನದಿ ದಾಟುತ್ತಿರುವಾಗ, ಈ ಸುದ್ದಿ ತಿಳಿದ ಸಮೀಪದ ಗೌರಸಮುದ್ರದ (ಆಗ ಇದು ಐವೋಜಿ ಮಠ ಎಂದು ಕರೆಯಲ್ಪಡುತ್ತಿದ್ದು, ಮ್ಯಾಸ ಮಂಡಲಿಯ ಒಂದು ಪ್ರಮುಖ ಕಟ್ಟೆಮನೆಯಾಗಿತ್ತು) ಮ್ಯಾಸರು – ‘ಯರಮಂಚ ನಾಯಕನನ್ನು ಹೀಗೇ ಬಿಟ್ಟರೆ ‘ಊರು ನಾಯಕರಲ್ಲಿ ಸೇರಿ ಬಿಡುತ್ತಾನೆಂದು ಭಾವಿಸಿ, ಹೋಗಿ ಹಿಂದಿರುಗುವಂತೆ ಬೇಡಿಕೊಂಡರು. ಆಗ ಅವನು ‘ನನ್ನ ಮಾತಿಗೆ ಎದುರು ಆಡುವುದಿಲ್ಲವೆಂದರೆ ಮಾತ್ರ ನಾನು ನಿಮ್ಮನ್ನು ಸೇರುತ್ತೇನೆ’ಎಂದ. ಅದಕ್ಕೆ ಅವರು ಒಪ್ಪಿದ್ದಲ್ಲದೆ ತಮ್ಮ ಮ್ಯಾಸಮಂಡಲಿಗೆ ನಾಯಕನನ್ನಾಗಿ ಮಾಡಿಕೊಂಡರು.
ವಿಭೂತಿಪುರುಷನಾದ ಯರಮಂಚನಾಯಕ “ಒಂದೇ ಜ್ಯೋತಿ ಕುಲಗೋತ್ರ ಬೇಧವಿಲ್ಲದೆ ಎಲ್ಲರನ್ನೂ ಒಂದೇ ‘ಮುಕ್ಕು’(ನಮಸ್ಕಾರ) ಮುಗಿಸ್ತೀನಿ” ಎಂದು ಪ್ರತಿಜ್ಞೆ ಮಾಡಿದ. ಗೌರಸಮುದ್ರದಲ್ಲಿ ನಡೆಯುವ ಮಾರಮ್ಮನ ಜಾತ್ರೆಯ ಸಂದರ್ಭದಲ್ಲಿ ಗೌರಸಮುದ್ರದ ಊರೊಳಗಿನಿಂದ ತುಮ್ಮಲಿಗೆ ಮಾರಮ್ಮ ಬಂದು ಕೂತಾಗ, ಆಕೆಯ ಎದುರಿಗೆ ಕಾಣುವಂತೆ ಏಳುಸ್ತಂಭದ ದೀಪಸ್ತಂಭ ನಡೆಸಿ, ಅದರ ಮೇಲೆ ‘ಜ್ಯೋತಿ’ ಇಟ್ಟಾಗ ಕುಲಗೋತ್ರ ಭೇದವಿಲ್ಲದೆ ಎಲ್ಲರೂ ಕೈಮುಗಿಯುವಂತೆ ಮಾಡಿ ತನ್ನ ಮಹಿಮೆಯನ್ನು ಮೆರೆದ. ವಾಸೆ ಕೊಯ್ದಾಗ ಮಾಡುವ ಸಾಂಕೇತಿಕವಾದ ‘ಸ್ಯೂರುನಿ ಮೊಕ್ಕು’ಸಂಪ್ರದಾಯದ ಹಿಂದೆ ಈ ಕತೆ ಇರುವುದನ್ನು ಅರಿಯಬಹುದು. ವಾಸೆ ಕೊಯ್ದ ನಂತರ ಮಾಡಿದ ಮಾಂಸದ ಅಡುಗೆಯಲ್ಲಿ ಅಣ್ಣ ತಮ್ಮಂದಿರಿಗೆ ಬಿಟ್ಟು, ಬೇರೆ ಯಾರಿಗೂ ಒಂದು ಸಣ್ಣ ತುಂಡು ಮಾಂಸವನ್ನೂ ಕೊಡುವುದಿಲ್ಲ. ಸಂಪೂರ್ಣವಾಗಿ ತಾವೇ ತಿನ್ನುತ್ತಾರೆ! ಈ ಮಾಂಸವನ್ನು ಇವರು ‘ಬಂಗಾರದ ತುಂಡು’ ಎಂದು ಭಾವಿಸಿ ತಿನ್ನುತ್ತಾರೆ. ಮಾಂಸವನ್ನು ಪೂರ್ಣವಾಗಿ ತಿಂದ ನಂತರ ಉಳಿಯುವ ಎಲುಬು ಮೂಳೆಗಳನ್ನು ಬಿಸಾಕುವುದಿಲ್ಲ! ಸಮೀಪದಲ್ಲಿಯೇ ಒಂದು ಗುಂಡಿತೆಗೆದು ಅದರಲ್ಲಿ ಹೋತನ ತೊಗಲು (ಚರ್ಮ), ಮೂಳೆ, ತಟ್ಟೆ ತೊಳೆದ ನೀರು, ವಾಸೆ ಕೊಯ್ಯುವಾಗ ಮಣ್ಣಿನ ಮೇಲೆ ಚೆಲ್ಲಿದ ರಕ್ತದ ಮಣ್ಣನ್ನು, ಕೊನೆಗೆ ಕೈಯಲ್ಲಿಯ ಜಿಡ್ಡನ್ನು ತೊಳೆದ ಸೋಪಿನ ನೀರನ್ನು ಸಹ ಆ ಗುಂಡಿಗೆ ಬಿಟ್ಟು, ಮಣ್ಣು ಮುಚ್ಚಿ ಅದರ ಮೇಲೆ ಕಳ್ಳೇ ಆಸೆ ಹಾಕಿ ಗುಂಡು ಹೇರುತ್ತಾರೆ. ವಾಸೆ ಕ್ರಿಯೆ ಅತ್ಯಂತ ಪವಿತ್ರವಾದುದು ಎಂಬ ಭಾವನೆ ಇರುವುದರಿಂದ, ಹೂಳಿದ ಮೂಳೆಗಳನ್ನು ನಾಯಿ-ನರಿ ಮುಟ್ಟಿ ಅಪವಿತ್ರಗೊಳಿಸಬಾರದು ಎಂಬುದೇ ಈ ಕಟ್ಟುನಿಟ್ಟಿನ ನಡವಳಿಕೆಗೆ ಕಾರಣ.
ವಾಸೆ ಕೊಯ್ಯುವ ಸಂಪ್ರದಾಯವನ್ನು ಗೌರಸಮುದ್ರದಲ್ಲಿ ಪ್ರತಿವರ್ಷವೂ ತಪ್ಪದೆ ಆಚರಿಸುತ್ತಾರೆ. ಗೌರಸಮುದ್ರದ ಮಾರಮ್ಮನ ಹಬ್ಬ ಮಂಗಳವಾರವಾದರೆ, ಅದರ ಹಿಂದಿನ ಗುರುವಾರವೇ ಇವರು ಬೊಮ್ಮೆಲಿಂಗ ದೇವರ (ಈತನನ್ನು ಮಾರಮ್ಮನ ತಮ್ಮ ಎನ್ನುತ್ತಾರೆ.  ಇವನೇ ಕೊಳಗಲು ಬೊಮ್ಮ ರಬಹದೇ?) ನೇತೃತ್ವದಲ್ಲಿ ‘ಲಿಂಗದ ಗುಡಿ’ಯ ಬಳಿ ವಾಸೆ ಕೊಯ್ಯುತ್ತಾರೆ.
ಗಾವು ಸಿಗಿಯುವ ಪೋತನಾಯಕರು
ಮಧ್ಯ ಕರ್ನಾಟಕದ ಚಿತ್ರದುರ್ಗ ಸುತ್ತಿನ ಮಾರಿ ಜಾತ್ರೆಗಳಲ್ಲಿ, ಗ್ರಾಮದೇವತೆ ಜಾತ್ರೆಗಳಲ್ಲಿ ಪೋತನಾಯಕರು ಕಾಣಿಸಿಕೊಳ್ಳುತ್ತಾರೆ. ಪೋತನಾಯಕರನ್ನು ಮಾರಿಯ ಸೇವೆ ಮಾಡುವ ಆರಾಧಕರೆಂದು ಕರೆಯಲಾಗುತ್ತದೆ. ‘ಪೋತ’ ಎಂದರೆ ‘ಹೋತ’(ಗಂಡು ಮೇಕೆ) ಎಂಬ ಅರ್ಥವಿದೆ. ‘ಪ’ಕಾರ ‘ಹ’ ಕಾರಗಳಿಗಾಗಿ ಬದಲಾದರೂ ‘ಪೋತ’ದ ವೇಷವನ್ನು ಯಾಕಾದರೂ ಧರಿಸುತ್ತಾರೆ ಎಂಬುದರ ಒಂದು ಸ್ವಾರಸ್ಯಕರ ಕತೆಯೇ ಇದೆ.
ಬ್ರಾಹ್ಮಣಳಾದ ಮಾರಮ್ಮನನ್ನು ದಲಿತನೊಬ್ಬ ವಂಚಿಸಿ ಮದುವೆಯಾಗುತ್ತಾನೆ. ‘ಕೋಣ’ದ ರೂಪದಲ್ಲಿ ಮಕ್ಕಳನ್ನು ದೃಷ್ಟಿಮರಿ, ಹೊಳೆಮರಿಗಳ ರೂಪದಲ್ಲಿ (ಅಂದರೆ ದೇವಿ ಮಜ್ಜನಕ್ಕೆ ಹೊಳೆಗೆ ಹೊರಟಾಗ ‘ಹೊಳೆ ಮರಿ’ಯೆಂದು, ಹಿಂತಿರುಗಿ ಬರುವಾಗ ಜನಗಳ ಕಣ್ಣ ದೃಷ್ಟಿ ಪರಿಹಾರಕ್ಕೊಂದು ‘ದೃಷ್ಟಿ ಮರಿ’ಯನ್ನು ಬಲಿಕೊಡಲಾಗುತ್ತದೆ) ಬಲಿ ತೆಗೆದುಕೊಳ್ಳುವ ಪ್ರಕ್ರಿಯೆ ನಡೆಯುತ್ತದೆ (ಗಂಡನನ್ನು ಕಳೆದುಕೊಂಡು ವಿಧವೆಯಾದ ಈಕೆಗೆ ಮುಂದಿನ ವರ್ಷ ಹಬ್ಬ. ಜಿಲ್ಲೆಯ ಚಳ್ಳಕೆರೆಯಲ್ಲಿ ನಡೆಯುವ ‘ಚಳ್ಳಕೇರಮ್ಮ’ಜಾತ್ರೆಗೆ ಮಾಂಗಲ್ಯ ಚಳ್ಳಕೆರೆಯಲ್ಲಿ ನೆಲೆಸಿರುವ ಚಿತ್ರದುರ್ಗದ ಪಾಳೆಯಗಾರ ವಂಶಕ್ಕೆ ಸೇರಿದ ಪಿ.ಆರ್. ವೀರಭದ್ರನಾಯಕ ಮನೆಯಿಂದ ಬರುತ್ತದೆ).
ಗುಡಿದುಂಬುವ ಮುಂಚೆ ಆಕೆಯ ಕೋಪದ ಶಮನಕ್ಕಾಗಿ ‘ಗಾವು ಮರಿ’ ಯನ್ನು ಈ ಪೋತರಾಜರು ಅದರ ಗಂಟಲಿಗೇ ಬಾಯಿಹಾಕಿ ಕಚ್ಚಿ ಕೊಲ್ಲುವ ಕಾಯಕ ಮಾಡುತ್ತಾರೆ. ಈ ಆಚರಣೆ ನಡೆಯುವಾಗ ಅವರು ‘ಹೋತ’ದ ರೀತಿಯಲ್ಲಿ ಅಲಂಕರಿಸಿಕೊಂಡಿರುತ್ತಾರೆ. ಕೆಲವು ದೇವಿ ಜಾತ್ರೆಗಳಲ್ಲಿ ‘ಗಾವು ಸಿಗಿಯುವ’ ಆಚರಣೆ ನಡೆಯದಿದ್ದರೂ, ಈ ಪೋತನಾಯಕರು ಚಾವುಟಿ ಬೀಸುತ್ತಾ, ಪೌಳಿಗುಡಿಯ ಸುತ್ತ ಸುತ್ತುತ್ತಾರೆ. ಇವರ ವೇಷ ಆಕರ್ಷಕವಾಗಿರುತ್ತದೆ.
ಮಾರಮ್ಮ
ಅಲೆಮಾರಿ ಪಶುಪಾಲಕರ ದೇವತೆ ಹನ್ನೆರಡು ಪೆಟ್ಟಿಗೆ ದೇವರುಗಳಲ್ಲೊಂದಾದ ‘ದಡ್ಲಮಾರಮ್ಮ’ ದನಗಳ ದೊಡ್ಡಿಯಲ್ಲಿ, ಅದೂ ದೇವರ ಎತ್ತುಗಳ ಕಾಲ ಗೊರಸಿನಲ್ಲಿ ಹುಟ್ಟಿದವಳು. ಪಶುಪಾಲಕ ಮಾರಿಯರ ಸಂಬಂಧಗಳನ್ನು ಇದು ಸ್ಪಷ್ಟವಾಗಿ ಹೇಳುತ್ತದೆ. ಅಂದರೆ ಮಾರಿಗೆ ಪಶುಪಾಲಕರು ತವರು ಮನೆಯವರು ಇದ್ದ ಹಾಗೆ ಎಂದಾಯಿತು. ಇಂಥ ಮಾರಿ ತನ್ನ ಗಂಡನಿಂದ ಅನ್ಯಾಯವಾಯಿತೆಂದು ಉರಿದೆದ್ದಾಗ ಅವಳ ಸಹಾಯಕ್ಕೆ ನಿಂತವರು ತವರು ಸಂಬಂಧದ ಈ ಮ್ಯಾಸಬೇಡರೇ. ಹೀಗಾಗಿ ಬೇಡರಲ್ಲಿ ಮಾರಿಗೆ ಬೆಂಗಾವಲ ಪಡೆಯಂತೆ ರೂಪುಗೊಂಡ ಜನವರ್ಗವೇ– ಪೋತನಾಯಕರು.
ಮಾರಿಹಬ್ಬದ ಸಂದರ್ಭದಲ್ಲಿ ಇವರ ಪ್ರಧಾನವಾದ ಕಲಸವೆಂದರೆ ‘ಗಾವು ಸಿಗಿಯುವುದು’. ಈ ಸಂದರ್ಭದಲ್ಲಿ ಹೋತದ ರೀತಿಯಲ್ಲಿ ಮುಖವನ್ನು ಅಲಂಕರಿಸಿಕೊಂಡು, ಹೋತವನ್ನೇ ಸಿಗಿಯುವುದು? ‘ಗಾವುಮರಿ’ ಅಚ್ಚ ಕಪ್ಪು ಅಥವಾ ಬಿಳಿಯ ಬಣ್ಣದ ‘ಹೋತ ಮರಿ’ (ಗಂಡು ಆಡುಮರಿ). ಇದರ ಗಂಟಲನ್ನು ಹಲ್ಲುಗಳಿಂದಲೇ ಕಚ್ಚಿ– ಕಚ್ಚಿ ಅದರ ರಕ್ತ– ಮಾಂಸಗಳನ್ನು ಕುಡಿದು– ತಿನ್ನುವ ಭೀಕರವಾದ ಪ್ರಕ್ರಿಯೆಯೇ– ‘ಗಾವು ಸಿಗಿಯುವುದು’.
ಈ ಸಂದರ್ಭದಲ್ಲಿ ಹೋತದ ರೀತಿಯಲ್ಲಿ ಮುಖವನ್ನು ಅಲಂಕರಿಸಿಕೊಂಡು, ಹೋತವನ್ನೇ ಸಿಗಿಯುವುದರಿಂದ ಇವರಿಗೆ ಪೋತನಾಯಕರು ಎಂಬ ಹೆಸರು ಬಂದಿರಬೇಕು. ಹಿಂದಿನ ಕಾಲದಲ್ಲಿ ಆನೆ, ಒಂಟೆ, ಕೋಣ, ಹಂದಿಗಳನ್ನು ‘ಗಾವು ಮರಿ’ಯಾಗಿ ಬಳಸುತ್ತಿದ್ದರಂತೆ. ಮಾರಿ ಹಬ್ಬದ ಉಳಿದ ‘ಬಲಿ’ ಪ್ರಕ್ರಿಯಗಳನ್ನು ಪೂರೈಸುವವನು ಮ್ಯಾಸಬೇಡ ಮೂಲದ ತಳವಾರ ನಾಯಕ. ಆದರೆ ಈ ಬಲಿ ಪ್ರಕ್ರಿಯೆಗಳಲ್ಲಿ ಕೃಷಿಯ ಫಲವತ್ತತೆಗಾಗಿ, ಪಶುಸಂಪತ್ತಿನ ಅಭಿವೃದ್ಧಿಗಾಗಿ ನಡೆಸುವ ಆಚರಣೆಗಳಂತೆ ಕಾಣುತ್ತದೆ.
ಬಲಿಯ ನಂತರ ಚೆಲ್ಲುವ ‘ಸರಗ’(ಚರಗ)ದ ರಕ್ತಬೆರೆತ ಅನ್ನ ಕೃಷಿಮಾತೆ ಭೂತಾಯಿಯ ತಣಿವಿಗೇ ನಡೆಸಿದ ಆಚರಣೆಯಂತೆ ಕಾಣುತ್ತದೆ. ಭೂ ಶಾಂತಿಯ ಈ ಪ್ರಕ್ರಿಯೆ ಬಹುಶಃ ಪಶುಪಾಲಕರು ಕೃಷಿಯತ್ತ ಹೊರಳಿದಾಗ ರೂಪುಗೊಂಡಿರಬೇಕು. ಈ ಬಗೆಯ ಪೋತನಾಯಕರನ್ನು ಇನ್ನೊಂದು ಪಶುಪಾಲಕ ಬುಡಕಟ್ಟಾದ ಕಾಡುಗೊಲ್ಲರಲ್ಲೂ ಕಾಣಬಹುದು. ಮಾರಿಯ ಆರಾಧನೆಗೇ ತಮ್ಮನ್ನು ತೆತ್ತುಕೊಂಡ ಉಪ್ಪಾರ (ಮೇಲುಸಕ್ಕರೆಯವರು)ರಲ್ಲೂ ಇದು ಕಂಡು ಬರುತ್ತದೆ.
ಗಾವುಗಳಲ್ಲಿ ಎರಡು ಬಗೆ; ನೆಲಗಾವು(ಅಂದರೆ ಗಾವು ಮರಿಯನ್ನು ನೆಲದ ಮೇಲೆ ಅಂಗಾತ ಮಲಗಿಸಿ ಚೂರಿಯಿಂದ ಕತ್ತು ಕೊಯ್ಯುವುದು. ಈ ಬಗೆಯ ಬಲಿ ಅಪರೂಪ. ಇದು ವಾಸೆಯನ್ನು ಹೋಲುತ್ತದೆ), ಎದ್ದಗಾವು– ಅಂದರೆ ಈ ಬಲಿಕ್ರಿಯೆಯನ್ನು ನಿಂತುಕೊಂಡೇ ತನ್ನ ಹಲ್ಲುಗಳಿಂದ ಗಾವು ಮರಿಯ ಗಂಟಲು ಸಿಗಿಯಬೇಕು. ಇದನ್ನು ‘ನಿಂತ ಗಾವು’ಎಂದೂ ಕರೆಯುತ್ತಾರೆ.
ಪೋತರಾಜರು ‘ಒಂದೊತ್ತು’(ಕೇವಲ ಹಣ್ಣಿನ ಫಲಹಾರ ಮಾಡಿಕೊಂಡು) ಇದ್ದು, ಹೊಳೆಗೆ ಹೋಗಿ ಗಂಗಾಪೂಜೆ ಮಾಡಿ ಅಲ್ಲಿಯೇ ಪೋತರಾಜರ ವೇಷ ಧರಿಸಿಕೊಳ್ಳುತ್ತಾರೆ. ಒಂಭತ್ತು ಸಂಖ್ಯೆಯಲ್ಲಿರುವ ರುದ್ರಾಕ್ಷಿ ಸರ ಕೊರಳನ್ನು ಅಲಂಕರಿಸಿರುತ್ತದೆ. ಬರೀ ಮೈಯಲ್ಲಿರುವ ಇವರು ಮೊಣಕಾಲಿನವರೆಗೂ ಇರುವ ಬರ್ಮುಡಾ ರೀತಿಯ ನಿಕ್ಕರ್ ಧರಿಸಿರುತ್ತಾರೆ. ಅದನ್ನು ‘ಸೆಳ್ಳ’ ಎಂದು ಕರೆಯುತ್ತಾರೆ. ತಲೆಗೆ ಬಿಳಿಯ ಪೇಟ ಕಟ್ಟಿರುತ್ತಾರೆ. ಕೈಯಲ್ಲಿ ಐದಾರು ಅಡಿ ಉದ್ದದ ಚಾವಟಿ ಹಿಡಿದಿರುತ್ತಾರೆ. ಆಗಾಗ್ಗೆ ಅದನ್ನು ‘ಛಟೀರ್’ ಎಂದು ಸೆಳೆಯುತ್ತಾ ಶಬ್ದ ಮಾಡುತ್ತಿರುತ್ತಾರೆ. ಕಾಲಿಗೆ ಸೆಲಿಗೆ ಧರಿಸಿ, ಸೊಂಟಕ್ಕೆ ಗಂಟೆಯ ಸರದ ಚರ್ಮಪಟ್ಟಿಯನ್ನು ಕಟ್ಟಿ, ಮೈತುಂಬಾ ಅರಿಶಿನವನ್ನು ಪೂಸಿಕೊಂಡು, ಮುಖಕ್ಕೆ ಮಾತ್ರ ಹೋತನ ಆಕಾರ ಕಾಣುವ ರೀತಿಯಲ್ಲಿ ಅರಿಶಿನ– ಕುಂಕುಮವನ್ನು ಬಳಿದುಕೊಳ್ಳುತ್ತಾರೆ. ‘ಗಿರಿಜಾ ಮೀಸೆ’ ತಿರುವುತ್ತಿದ್ದರೆ ಪೋತರಾಜನ ಕಳೆ ವಿಜೃಂಭಿಸುತ್ತದೆ.
ಉರುಮೆ(ಅರೆ) ವಾದ್ಯದವರೊಂದಿಗೆ ಅಲ್ಲಿಂದಲೇ ಕುಣಿಯುತ್ತಾ, ಕೇಕೆ ಹಾಕುತ್ತಾ, ವೀರನಾಟ್ಯ ಮಾಡುತ್ತಾ, ಎರಡೂ ಕೈಯಲ್ಲಿರುವ ಚಾವಟಿಗಳನ್ನು ಝಳಪಿಸುತ್ತಾ, ಮತ್ತೇರಿದಂತೆ ಆರ್ಭಟಿಸುತ್ತಾ ಮಾರಿಗುಡಿಯ ಮುಂಭಾಗಕ್ಕೆ ಬಂದು ‘ಗಾವು ಸಭೆ’ ನಡೆಸುತ್ತಾರೆ. 20– 30 ಸಂಖ್ಯೆಯಲ್ಲಿರುವ ಪೋತನಾಯಕರ ಮುಖಂಡ ‘ಪೋತರಾಜ’ನಾಗಿ ಕುಳಿತು, ಗಾವು ಸಿಗಿಯಲು ನೆರೆದ ಜನಗಳ ಅಪ್ಪಣೆ ಕೇಳುತ್ತಾನೆ. ಇವನ ಹಿಂದಿರುವ ಪೋತನಾಯಕರ ಪಡೆ ಬೇಗ ಅನುಮತಿ ಕೊಡುವಂತೆ ಬೊಬ್ಬೆ ಹಾಕತೊಡಗುತ್ತದೆ.
ಜನ ಒಪ್ಪಿಗೆ ಕೊಟ್ಟ ನಂತರ ಮಾರಿಗುಡಿಯ ಮುಂದೆ ‘ಗಾವಿನ ಗುಂಡಿ’ ತೆಗೆಸಿ, ಅದಕ್ಕೆ ಶಾಸ್ತ್ರೋಕ್ತವಾದ ರೀತಿಯಲ್ಲಿ ಪೂಜೆ ಮಾಡುತ್ತಾರೆ. ಮರಿ ಹೋತವನ್ನು ಗಾವಿನ ಗುಂಡಿಯ ಬಳಿ ತಂದು ಮಂತ್ರ ಹಾಕುತ್ತಾರೆ. ಅದು ಸತ್ತ ಹಾಗೆ ನಿಸ್ತೇಜವಾಗುತ್ತಿದ್ದಂತೆ, ಜನರ ಸಿಳ್ಳು– ಕೇಕೆ ಮುಗಿಲು ಮುಟ್ಟುತ್ತದೆ. ಪೋತರಾಜ ಗಾವಿನ ಮರಿಯನ್ನು ಎದೆಗೆ ಅವುಚಿಕೊಂಡು ಗಾವು ಸಿಗಿಯಲು ಸಿದ್ಧನಾಗುತ್ತಾನೆ. ಇನ್ನಿಬ್ಬರು ಸಹಾಯಕ ಪೋತನಾಯಕರು ವೀರನಾಟ್ಯ ಮಾಡುತ್ತಾ ಅಬ್ಬರಿಸುತ್ತಿರುವಂತೆ, ಗಾವು ಸಿಗಿದು ಅದರ ರಕ್ತ– ಮಾಂಸಗಳನ್ನು ಗಾವಿನ ಗುಂಡಿಗೆ ಉಗಿಯುತ್ತಾನೆ. ರಕ್ತಸಿಕ್ತವಾದ ಪೋತರಾಜನ ಮೋರೆ ಭಯಾನಕವಾಗಿರುತ್ತದೆ.
ಕೊನೆಗೆ ಸತ್ತ ಗಾವಿನ ಮರಿಯ ತಲೆ ಕತ್ತರಿಸಿ ಗಾವಿನ ಗುಂಡಿಗೆ ಹಾಕುತ್ತಾರೆ. ಗಾವು ಮರಿಯ ದೇಹವನ್ನು ಉರುಮೆ ಬಡಿಯುವವರಿಗೆ ಪೋತರಾಜರೇ ಕೊಟ್ಟು ಬಿಡುತ್ತಾರೆ. ತಮ್ಮ ಮೈಗೆ ಮೆತ್ತಿಕೊಂಡ ಅರಶಿನ– ಕುಂಕುಮ ತೊಳೆದ ನೀರನ್ನು ಗಾವಿನ ಗುಂಡಿಗೆ ಹರಿಸಿ ಗುಂಡಿ ಮುಚ್ಚಿ ಅನ್ನ– ಮೊಸರಿನ ಎಡೆ ಹಾಕಿ ಶಾಂತಿ ಮಾಡುತ್ತಾರೆ. ನಂತರ ‘ತಂಬು ಉಡುಗೊರೆ’ ಪಡೆದು ಹೊರಡುತ್ತಾರೆ.
ಪೋತರಾಜರ ಮೂಲನೆಲೆ ದಾವಣಗೆರೆ ಜಿಲ್ಲೆಯ ಜಗಳೂರು ತಾಲ್ಲೂಕಿನ ಆಕನೂರಿನಲ್ಲಿದೆ. ಇಲ್ಲಿರುವ ಪೋತಲಿಂಗೇಶ್ವರ ದೇವಸ್ಥಾನದಲ್ಲಿ ಪೋತರಾಜರಾಗುವವರಿಗೆ ದೀಕ್ಷೆಯನ್ನು ನೀಡಲಾಗುತ್ತದೆ. ಇದು ವಂಶಪಾರಂಪರ್ಯವಾಗಿ ಬರುವ ವೃತ್ತಿಯಾಗಿದ್ದು, ಹಿರಿಯರು ವಯಸ್ಸು ಕಳೆಯುತ್ತಲೇ ತಮ್ಮ ಮಕ್ಕಳನ್ನು ಈ ಕಲೆಯಲ್ಲಿ ತಯಾರು ಮಾಡುತ್ತಾರೆ. ಅವರ ಮದುವೆಗೆ ಮುನ್ನ ಈ ದೀಕ್ಷೆಯನ್ನು ಕೊಡಿಸುತ್ತಾರೆ. ಮದುವೆಯ ನಂತರ ಈ ದೀಕ್ಷೆಯನ್ನು ಕೊಡುವುದಿಲ್ಲ. ನಂತರ ಇವರು ಮದುವೆಯೂ ಆಗಬಹುದು. ಈ ದೀಕ್ಷೆಯನ್ನು ನೀಡುವವರು ಆಶ್ಚರ್ಯಕರವೆಂಬಂತೆ– ‘ಐನೋರು’.
ತಲೆಯ ಮೇಲೆ ಉಕ್ಕಿನ ಚಾವಟಿ ಇಟ್ಟು ಅದರಿಂದಲೇ ಬೆನ್ನಿಗೆ ಮೂರು ಏಟು ಮುಟ್ಟಿಸುತ್ತಲೇ ‘ಮುದ್ರೆ’ಯಾಯಿತು ಎನ್ನುತ್ತಾರೆ. ಕೈಗೆ ‘ಮುದ್ರೆ ಸೆಲಿಗೆ’ ತೊಡಿಸುತ್ತಾರೆ, ಇದನ್ನು ತೆಗೆಯುವಂತಿಲ್ಲ. ಅದು ದೀಕ್ಷೆಯಾದವರಿಗೆ (ಹೆಣ್ಣಿಗೆ) ತಾಳಿ ಇದ್ದಂತೆ. ಈ ದೀಕ್ಷೆಯಾಗುವಾಗ ಇವರು ಕಾಲಿಗೆ ‘ಸುತ್ತು’ (ಮಿಂಚು) ಧರಿಸುವುದಿಲ್ಲ. ಹೆಣ್ಣು ಮಕ್ಕಳು ಪೋತರಾಜನ ಪೋಷಾಕನ್ನು ಮುಟ್ಟುವಂತಿಲ್ಲ. ಇವರೇ ಮುಟ್ಟಿದರೂ ಕೈ– ಕಾಲು ಮುಖ ತೊಳೆದೇ ಮುಟ್ಟಬೇಕು.
ಪೋತರಾಜನ ದೀಕ್ಷೆ ಕೊಟ್ಟ ದಿನವೇ ಇವರಿಗೆ ‘ಜೋಳಿಗೆ’ಯನ್ನು ಹಾಕುತ್ತಾರೆ. ಅದೇ ದಿನ ‘ಪೋತಲಿಂಗೇಶ್ವರನ ಭಿಕ್ಷೆ’ ಎಂದು ಭಿಕ್ಷೆ ಎತ್ತಿ ತಂದು ಗುಂಡಿಯ ಮುಂದೆ ಸುರಿಯಬೇಕು. ಈ ಜೋಳಿಗೆ ಹಾಕಿ ಭಿಕ್ಷೆ ಎತ್ತಿ ಜೀವನವನ್ನು ಮಾಡಬಹುದು. ಹಾಗೆ ಮಾಡುವವರು ವರ್ಷಕ್ಕೆ ಒಮ್ಮೆಯಾದರೂ (ಯುಗಾದಿಯ ದಿನ) ಭಿಕ್ಷಾಟನೆ ಮಾಡಲೇಬೇಕು.
ಗುಗ್ಗರಿ ಹಬ್ಬ
ಮ್ಯಾಸಬೇಡರು– ಕಾಡುಗೊಲ್ಲರು ಎಲ್ಲಾ ಹಬ್ಬಗಳನ್ನು ಹಿಂದೂಗಳಂತೆ ಆಚರಿಸಿದರೂ ‘ಗುಗ್ಗರಿ ಹಬ್ಬ’ ಅವರನ್ನು ಬೇರೆಯವರಿಂದ ಪ್ರತ್ಯೇಕಿಸುವಷ್ಟು ವಿಶಿಷ್ಟವಾಗಿದೆ.
ನನ್ನಿವಾಳದ ಸುತ್ತ ಎರಡು- ಮೂರು ಕಿಲೋಮೀಟರ್ ಫಾಸಲೆಯೊಳಗೆ ಬರೀ ಮ್ಯಾಸನಾಯಕರಿಂದ ಕೂಡಿದ ಹನ್ನೆರಡು ಹಟ್ಟಿಗಳು ಇವೆ. ಗುಗ್ಗರಿ ಹಬ್ಬಕ್ಕೆ ಇವರೆಲ್ಲರೂ ತಮ್ಮ ದೇವರುಗಳೊಂದಿಗೆ ಕಟ್ಟೆ ಮನೆಯ ಕೇಂದ್ರವಾದ ನನ್ನಿವಾಳ ನೆರೆಯುತ್ತಾರೆ.
ಗುಗ್ಗರಿ ಹಬ್ಬ
ಮ್ಯಾಸಮಂಡಲಕ್ಕೆ ಸೇರಿದ ಎಲ್ಲರೂ ತಮ್ಮ ದೇವಸ್ಥಾನಗಳ ಬಳಿ, ಹನ್ನೆರಡು ಪೆಟ್ಟಿಗೆ ದೇವರುಗಳ ಹೆಸರಿನಲ್ಲಿ ನಡೆಸುವ ಹಬ್ಬ. ತಾವು ಬೆಳೆದ ಹುರುಳಿ, ಅಲಸಂದೆ, ಹೆಸರು– ಹೀಗೆ ಗುಗ್ಗರಿಗೆ ಬಳಸಬಹುದಾದ ದ್ವಿದಳ ಧ್ಯಾನ್ಯಗಳನ್ನು ತಮ್ಮ- ತಮ್ಮ ದೇವರುಗಳಿಗೆ ‘ಎಡೆ’ಮಾಡಿ ನೈವೇಧ್ಯ ಮಾಡುವವರೆಗೆ ಬಳಸುವಂತಿಲ್ಲ. ಬೇಯಿಸುವಂತೆಯೂ ಇಲ್ಲ! ಇದನ್ನು ಕಟ್ಟುನಿಟ್ಟಾಗಿ ಅನುಸರಿಸುತ್ತಾರೆ.
ಗುಗ್ಗರಿಗೆ ಬಳಸುವ ‘ಕಾಳ ಹಬ್ಬ’ಎಂದೂ ಕರೆಯುತ್ತಾರೆ. ಈ ಹಬ್ಬದಲ್ಲಿ ಸರ್ವೇಸಾಮಾನ್ಯವಾಗಿ ಬಳಸುವ ಧಾನ್ಯ– ಹುರುಳಿ. ಮೂಲದಲ್ಲಿ ಮ್ಯಾಸಬೇಡರನ್ನು ತಮ್ಮ ಅಣ್ಣ– ತಮ್ಮಂದಿರು ಎಂದು ಹೇಳಿಕೊಳ್ಳುವ ಕಾಡುಗೊಲ್ಲರಿಗೆ ಮತ್ತು ಅವರ ದೈವಗಳಿಗೆ ಹುರುಳಿ- ನಿಷಿದ್ಧ ಧಾನ್ಯ. ಅವರು ಇದನ್ನು ‘ಹುರುಳಿ ಬತ’ ಎನ್ನುತ್ತಾರೆ. ಆದರೆ ಮ್ಯಾಸಬೇಡರಿಗೆ ನವಣೆ ನಿಷೇಧಿತ ಧಾನ್ಯ. ಇದನ್ನು ಅವರು ‘ನವಣೆ ಬತ’ ಎನ್ನುತ್ತಾರೆ.
ಆದರೆ, ಮ್ಯಾಸಬೇಡರ ದೇವರುಗಳಿಗೂ ಕಾಟಂಲಿಂಗನನ್ನು ಹೊರತುಪಡಿಸಿ ನವಣೆ ಆಗದಿರುವುದರಿಂದ ಇದನ್ನು ಎಡೆಗೆ ಬಳಸುವುದಿಲ್ಲ! ಹೀಗಾಗಿ ಕಾಡುಗೊಲ್ಲ- ಮ್ಯಾಸಬೇಡರು ತಮ್ಮ ದನಕರುಗಳನ್ನು, ದೇವರ ಎತ್ತುಗಳನ್ನು ಹಾಗೂ ತಮ್ಮ ದೈವಗಳನ್ನು ಹುರುಳಿ- ನವಣೆ ಹೊಲಗಳ ಮೇಲೂ ಹಾಯಿಸುವುದಿಲ್ಲ.
ಇಂಥದೇ ವಿಶಿಷ್ಟ ಆಚರಣೆಯನ್ನು ಚಳ್ಳಕೆರೆ ತಾಲ್ಲೂಕಿನ ಪುರ್ಲೆಹಳ್ಳಿ ಬಳಿ ಇರುವ ಚೆನ್ನಮ್ಮ ನಾಗತಿಹಳ್ಳಿಯಲ್ಲಿರುವ ‘ಕ್ಯಾತಪ್ಪನ ಪರಿಷೆ’ಯಲ್ಲೂ ಕಾಣಬಹುದು. ಈ ಹಬ್ಬ ನಡೆಯುವ ಒಂದು ತಿಂಗಳು ಆ ದೇವರಿಗೆ ನಡೆದುಕೊಳ್ಳುವ ಯಾವ ಗೊಲ್ಲರೂ ತಮ್ಮ ಮನೆಗಳಲ್ಲಿ ಹುರುಳಿ, ನವಣೆಗಳನ್ನು ಇಟ್ಟುಕೊಳ್ಳುವಂತಿಲ್ಲ. ಹಬ್ಬ ಮುಗಿಯುವವರೆಗೂ ಬೇರೆಯವರ ಮನೆಗಳಲ್ಲಿ ಇಡುತ್ತಾರೆ. ಆದರೆ, ಮ್ಯಾಸನಾಯಕರ ಯಾವ ದೇವರುಗಳಿಗೂ(ಕಾಟಂಲಿಂಗನನ್ನು ಬಿಟ್ಟು) ನವಣೆಯ ‘ತಂಬಟ’(ತಂಬಿಟ್ಟು) ಆಗುವುದಿಲ್ಲ. ಗುಗ್ಗರಿ ಹಬ್ಬವನ್ನು ಕಾಡುಗೊಲ್ಲರು, ಮಣೇಗಾರರು ಆಚರಿಸುತ್ತಾರೆ!.
ಗುಗ್ಗರಿ ಹಬ್ಬದ ದಿನ ಎಲ್ಲರೂ ತಾವು ಬೆಳೆದ ಈ ಧಾನ್ಯಗಳನ್ನು ತಂದು ದೇವಸ್ಥಾನದಲ್ಲಿ ಸುರಿಯುತ್ತಾರೆ. ಬೇಯಿಸಿದ ನಂತರ ದೇವರುಗಳಿಗೆ ‘ಎಡೆ’ ಹಾಕುತ್ತಾರೆ. ನಂತರ ‘ಪ್ರಸಾದ’ವೆಂದು ತಿನ್ನುತ್ತಾರೆ. ನಂತರ ಮುಂದಿನ ಗುಗ್ಗರಿ ಹಬ್ಬದವರೆಗೂ ಬಳಸುತ್ತಾರೆ.
ಈ ಹಬ್ಬವನ್ನು ಎಲ್ಲಾ ಪಂಗಡಗಳ ಮ್ಯಾಸನಾಯಕರು ಆಚರಿಸಿದರೂ ವಿಶೇಷ ಆಸ್ಥೆಯಿಂದ ಹಬ್ಬ ಮಾಡುವವರು– ಮಳೆಲೋರು. ಇವರ ಮನೆದೇವರು ಮಾಕನಡುಕು ನರಸಿಂಹಸ್ವಾಮಿ. ಇದು ಬಳ್ಳಾರಿ ಜಿಲ್ಲೆಯ ಕೂಡ್ಲಿಗಿ ತಾಲ್ಲೂಕಿನಲ್ಲಿದೆ. ಗುಗ್ಗರಿ ಹಬ್ಬದ ದಿನ ಇಲ್ಲಿ ಸಾವಿರಾರು ಭಕ್ತರು ಸೇರುತ್ತಾರೆ. ಗುಗ್ಗರಿ ನೀರಿನಲ್ಲಿ ಕುದಿಯುತ್ತಾ, ಬೇಯಿತ್ತಿರುವಾಗ, ಪಟ್ಟದ ಪೂಜಾರಿಯ ಹೆಂಡತಿ ಅಂದು ಒಂದೊತ್ತಿನಲ್ಲಿದ್ದು, ಮಡಿಯಲ್ಲಿ ಬಂದು ಬೇಯುತ್ತಿರುವ ಗುಗ್ಗರಿ ಕೊಳಗದಲ್ಲಿ ಕೈಯಿಟ್ಟು ಗುಗ್ಗರಿಯನ್ನು ಬರಿಗೈಯಿಂದ ತಿರುವುತ್ತಾಳೆ! (ಸೌಟು ಮಾಡುವ ಕೆಲಸವನ್ನು ಈಕೆಯ ಬರಿಗೈ ಮಾಡುತ್ತದೆ!). ಆಕೆಯ ಕೈಯಲ್ಲಿ ಬೊಬ್ಬೆ ಕೂಡಾ ಏಳುವುದಿಲ್ಲ.
ಮ್ಯಾಸಬೇಡರ ಆಚರಣೆಗಳೆಲ್ಲಾ ದೇವರ ಎತ್ತಗಳ ಸನ್ನಿಧಿಯಲ್ಲೇ ನಡೆಯಬೇಕು. ತಮ್ಮ ಎಲ್ಲ ಚಟುವಟಿಕೆಗಳನ್ನು ಮುತ್ತಯ್ಯಗಳು ಈ ದೇವರ ಎತ್ತುಗಳ ಮೂಲಕ ವೀಕ್ಷಿಸುತ್ತಿದ್ದಾರೆ ಹಾಗೂ ಅವರ ಸಾಕ್ಷಿ- ಸಮಕ್ಷಮದಲ್ಲಿ ಇದೆಲ್ಲ ನಡೆಯುತ್ತಿದೆ ಎಂಬುದನ್ನು ಮನವರಿಕೆ ಮಾಡಿಕೊಡುವಂತೆ ಕಾರ್ಯಕ್ರಮಗಳು ನಡೆಯುತ್ತವೆ.
ದೇವತಾ ಕಾರ್ಯಕ್ಕೆ ಹೋದ ಕಿಲಾರಿ, ದೇವರ ಎತ್ತುಗಳು ಹಾಗೂ ಕಟ್ಟೆ ಮನೆ ‘ದೊರೆ’(ಯಜಮಾನ)ಯನ್ನು ‘ಸೆಳೆ ಮಿಂಚು’(ಹಾದಿಯುದ್ದಕ್ಕೂ ನೀರು ಸುರಿದು) ಕೊಟ್ಟು, ‘ತಡಿ- ಮಡಿ’(ಅಗಸ ಮಡಿ ಬಟ್ಟೆ ಹಾಸಿ) ಯಲ್ಲಿ ಕರೆದುಕೊಂಡು ಹೋಗಿ ‘ಹಸಿರು ಗದ್ದಿಗೆ’(ಹಸಿ ಸೊಪ್ಪಿನ ಹಾಸಿಗೆ) ಯಲ್ಲಿ ಕೂರಿಸುವುದಲ್ಲದೇ ಅವರ ವಸತಿಗಾಗಿ ಹಸಿರು ಸೊಪ್ಪಿನ ‘ಬೆರಗು’(ಗುಡ್ಲು) ಹಾಕಿಕೊಡುತ್ತಾರೆ. ಕಟ್ಟೆ ಮನೆಯೊಂದಿಗೆ ಕುಲಸಾವಿರದವರಲ್ಲದೆ ಏಳು ಮಂದಿ ಹಿರಿಯರೂ ಸೇರುತ್ತಾರೆ.
ಇದೇ ಹಬ್ಬದಲ್ಲಿ ಇನ್ನೊಂದು ವಿಶಿಷ್ಟ ಕಾರ್ಯಕ್ರಮ ನಡೆಯುತ್ತದೆ. ಗುಗ್ಗರಿ ‘ಎಡೆ’ಯ ನಂತರ ಈ ದೇವರುಗಳನ್ನು ಊರ ಹೊರಗೆ ಹೊರಡಿಸಿಕೊಂಡು ಹೋಗುತ್ತಾರೆ. ಸಾಮಾನ್ಯವಾಗಿ ಇವರ ದೇವರುಗಳೆಲ್ಲ ‘ಬುಟ್ಟಿ ದೇವರು’ಗಳು ಅಥವಾ ‘ಪೆಟ್ಟಿಗೆ ದೇವರುಗಳು,’ ‘ಗಂಪ’ಎಂದರೆ ಪುಟ್ಟಿ (ತಟ್ಟಿ) ಅಥವಾ ‘ಪೆಟ್ಟಿಗೆ ದೇವರುಗಳು, ತೆಲುಗಿನಲ್ಲಿ ಇವನ್ನು (ದೇವಗಂಪಲು) ಎನ್ನುತ್ತಾರೆ.
ಹಿಂದುಳಿದ ವರ್ಗದ ಜನಗಳ ಬಹಳಷ್ಟು ದೇವರುಗಳು ವಾಸ ಮಾಡುವುದು ಇಂತಹ ಪುಟ್ಟಿ, ತಟ್ಟಿ, ಹೆಡಿಗೆ ಅಥವಾ ಪೆಟ್ಟಿಗೆಗಳಲ್ಲೇ. ಉದಾಹರಣೆಗೆ; ಶ್ರೀಶೈಲದಿಂದ ಮ್ಯಾಸನಾಯಕರು ವಲಸೆ ಬರುವಾಗ ತಮ್ಮ ಜೊತೆಯಲ್ಲಿ ಹನ್ನೆರಡು ಪೆಟ್ಟಿಗೆ ದೇವರುಗಳನ್ನು ಜೊತೆಯಲ್ಲೇ ತರುತ್ತಾರೆ. ಊರುನಾಯಕರು ಮಾರಮ್ಮನನ್ನು ತಟ್ಟಿಯಲ್ಲಿ ಅಥವಾ ಪೆಟ್ಟಿಗೆಯಲ್ಲಿ ಇಟ್ಟುಕೊಂಡು ಬೀದಿ ತಿರುಗುತ್ತಾ ತಿರುಗುತ್ತಾ ಭಿಕ್ಷೆ ಎತ್ತುವುದನ್ನು ಕಾಣಬಹುದು. ಬೆಸ್ತರು ‘ಜೋಕುಮಾರ’ನನ್ನು ತೂರುವ ಪುಟ್ಟಿ ಅಥವಾ ಮೊರದಲ್ಲಿ ಇಟ್ಟು ಮೆರೆಸುವುದನ್ನು ಇಲ್ಲಿ ನೆನೆಯಬಹುದು.
ಊರ ಹೊರಗೆ ಕರೆದುಕೊಂಡು ಬಂದ ದೇವರುಗಳನ್ನು ಒಂದು ಕಡೆ ನಿಲ್ಲಿಸುತ್ತಾರೆ. ಅಲ್ಲಿಗೆ ‘ಎತ್ತಿನ ಕಿಲಾರಿ’ (ದೇವರುಗಳ ಹೆಸರಿನಲ್ಲಿ ಬಿಟ್ಟ ದನಗಳನ್ನು ಕಾಯುವ ಪವಿತ್ರ ಕಾಯಕ ಮಾಡುವ ಪೂಜಾರಿ. ಮ್ಯಾಸನಾಯಕರ ಸಾಂಸ್ಕೃತಿಕ ವೀರರಾದ ಗಾದರಿ ಪಾಲನಾಯಕ ಮತ್ತು ಜಗಲೂರ ಪಾಪನಾಯಕ ಅವರುಗಳು ಎತ್ತಿನ ಕಿಲಾರಿಗಳಾಗಿದ್ದರು) ಕೆಲವು ದೇವರ ದನಗಳನ್ನು ಅಲ್ಲಿಗೆ ತಂದು ಕಲೆಸುತ್ತಾನೆ. ಇಲ್ಲಿಗೆ ಬರುವ ಈ ಬುಟ್ಟಿ ದೇವರುಗಳನ್ನು ‘ಉದಿ’ ಎಂದೂ, ಬಂದು ಸೇರುವ ದನಗಳನ್ನು ‘ಪದಿ’ಎಂದೂ, ಎವೆರಡೂ ಸೇರುವುದನ್ನು ‘ಉದಿ-ಪದಿ’ಗಳ ಸೇರುವಿಕೆ ಎಂದು ಭಕ್ತಿಯಿಂದ ಪೂಜಿಸುತ್ತಾರೆ.
ದೀವಣಿಗೆಯಲ್ಲಿ(ದೀಪಾವಳಿಯಲ್ಲಿ) ಇದೇ ಪ್ರಕ್ರಿಯೆಯನ್ನು ದನಗಳನ್ನು ‘ಕಿಚ್ಚು’(ಬೆಂಕಿ) ಹಾಯಿಸುವುದರ ಮೂಲಕ ನೆರವೇರಿಸಲಾಗುತ್ತದೆ.
ಗುಗ್ಗರಿ ಹಬ್ಬದ ಶೃಂಗ ಘಟನೆಯೆಂದರೆ ದೇವರ ಎತ್ತುಗಳನ್ನು ಓಡಿಸುವ ಸ್ಪರ್ಧೆ. ಕಿಲಾರಿಗಳೂ ದೇವರ ಎತ್ತುಗಳ ಜೊತೆಯಲ್ಲೇ ಓಡಬೇಕು. ಇದೊಂದು ರೋಮಾಂಚಕ ದೃಶ್ಯ. ದೊರೆ ಈ ಎಲ್ಲ ಆಚರಣೆಗಳನ್ನು ಗಮನಿಸುತ್ತಾನೆ. ಹುರಿದುಂಬಿಸುತ್ತಾನೆ. ಪೂಜಾರಿಗಳು ಕೇಕೆ ಹಾಕುತ್ತಾ ಅಬ್ಬರಿಸುತ್ತಾರೆ. ಇದೇ ಸಂದರ್ಭದಲ್ಲಿ ನೆರೆದ ಭಕ್ತಾದಿಗಳು ಮಣ್ಣಿನ ಮೇಲೆ ಹಾಕಿರುವ ‘ಪ್ರಸಾದ’ ತಿನ್ನುವ ‘ಮಣೇವು’ ಸ್ಪರ್ಧೆಯೂ ನಡೆಯುತ್ತದೆ.
ಎಲ್ಲ ಕಡೆಯೂ ಇದೇ ಮಾದರಿಯಲ್ಲಿ ಗುಗ್ಗರಿ ಹಬ್ಬವನ್ನು ಆಚರಿಸುತ್ತಾರೆ. ಆದರೆ, ನನ್ನಿವಾಳದಲ್ಲಿ ಈ ಗುಗ್ಗರಿ ಹಬ್ಬದ ಜೊತೆ ಜೊತೆಗೆ ‘ಢಿಕ್ಕಿ ಹಬ್ಬ’ವನ್ನೂ ಆಚರಿಸುವುದರಿಂದ ಇಲ್ಲಿಯ ಗುಗ್ಗರಿ ಹಬ್ಬ ಬೇರೆಲ್ಲ ಕಡೆಗಿಂತ ಭಿನ್ನವಾಗಿರುತ್ತದೆ.
ಚಿತ್ರದುರ್ಗ ಜಿಲ್ಲೆಯ ಜನಪದ ಆಚರಣೆಗಳು- 2
ದೇವರ ಎತ್ತುಗಳು ಮತ್ತು ಕಿಲಾರಿ
ನಮ್ಮ ಸಂಸ್ಕೃತಿಯಲ್ಲಿ ದನಗಳಿಗೆ ಅತ್ಯಂತ ಪವಿತ್ರವಾದ ಸ್ಥಾನವಿದೆ. ಸಿಂಧೂ ಕಣಿವೆಯ ನಾಗರೀಕತೆಯಲ್ಲಿ(ಹರಪ್ಪ– ಮೊಹೆಂಜದಾರೊ) ಬಳಸುವ ‘ವೃಷಭ’ ಚಿನ್ಹೆಯ ಮುದ್ರಿಕೆಗಳಿಂದಲೂ ನಮ್ಮ ಜನಜೀವನದಲ್ಲಿ ದನಗಳು ಪ್ರಮುಖ ಪಾತ್ರ ವಹಿಸುತ್ತಲೇ ಬಂದಿವೆ.
ದೇವರ ಹೆಸರಿನಲ್ಲಿ ಗಂಡು ಕರುಗಳನ್ನು ಮಾತ್ರ ಬಿಡುವ ಸಂಪ್ರದಾಯ ನಮ್ಮಲ್ಲಿ ಬಹಳ ಹಿಂದಿನಿಂದಲೂ ಇದೆ. ಇವನ್ನು ದೇವರ ಪ್ರತಿನಿಧಿಗಳೆಂದು ಭಾವಿಸಲಾಗುತ್ತದೆ. ತಮ್ಮ ‘ಜೀವರಾಶಿಗೆ’ ಕಾಯಿಲೆಗಳು ಬಂದು ಸಾಯುವ ಸ್ಥಿತಿಯಲ್ಲಿ ಇರುವಾಗ, ಬದುಕಿದರೆ ದೇವರ ಹೆಸರಿನಲ್ಲಿ ಬದುಕಿಕೊಳ್ಳಲಿ ಎಂದು ಬಿಡುತ್ತಾರೆ. ಅದೃಷ್ಟವಶಾತ್ ಬದುಕಿಕೊಂಡವು ‘ದೇವರ ಬಸವ’ ಎಂಬ ಹೆಸರಿನಲ್ಲಿ ಸ್ವೇಚ್ಛೆಯಾಗಿ ಎಲ್ಲಿ ಬೇಕೆಂದರಲ್ಲಿ ಓಡಾಡಿಕೊಂಡಿರುತ್ತವೆ. ಅವನ್ನು ಯಾರೂ ತಡೆಯುವಂತಿಲ್ಲ, ಕಟ್ಟುವಂತಿಲ್ಲ. ತುಂಬಿದ ಹೊಲದಲ್ಲಿ ಓಡಾಡಿ ಮೇಯ್ದು ಸಗಣಿ ಹಾಕಿ, ಗಂಜಲು ಸುರಿಸಿದರೆ ಬೆಳೆ ‘ಹುಲುಸು’ ಆಗುತ್ತದೆ ಎಂದು ನಂಬುತ್ತಾರೆ.
ಈ ದನಗಳನ್ನು ವ್ಯವಸಾಯಕ್ಕೆ ಉಪಯೋಗಿಸದಿರುವುದರಿಂದ ಅವುಗಳ ಕೊರಳಿಗೆ ದಂಡೆಯಾಗಲಿ, ಮೂಗಿಗೆ ಮೂಗುದಾರವಾಗಲಿ ಹಾಕುವುದಿಲ್ಲ. ಹೆಣ್ಣು ದೇವತೆ ಮಾರಮ್ಮನಿಗೆ ಬಿಟ್ಟ ಕೋಣಗಳನ್ನು ಬಲಿಕೊಡುವ ರೀತಿಯಲ್ಲಿ ಇವುಗಳನ್ನು ಬಲಿ ಕೊಡುವುದಿಲ್ಲ. ಹೀಗೆ ‘ಬಸವ’ಗಳು ಸಾಯುವವರೆಗೂ ಅಡ್ಡಾಡಿಕೊಂಡಿರುತ್ತವೆ. ಸತ್ತಾಗ ಅವುಗಳನ್ನು ಗುಂಡಿ ತೆಗೆದು ಹೂಳುತ್ತಾರೆ. ಇಲ್ಲವೇ ಅದರ ದೇಹದ ಸುತ್ತ, ಮೇಲೆ- ಕೆಳಗೆ ಕಲ್ಲುಗಳನ್ನು ಪೇರಿಸಿ ‘ಕಲ್ಲು ಬಣವೆ’ ಮಾಡುವ ಸಂಪ್ರದಾಯವೂ ಪಶುಪಾಲಕರಲ್ಲಿ ಇದೆ.
ಆದರೆ, ಪಶುಪಾಲಕರಾದ ಕಾಡುಗೊಲ್ಲರು ಮತ್ತು ಮ್ಯಾಸಬೇಡರಲ್ಲಿ ತಮ್ಮ ಕುಟುಂಬದ ಹಿರಿಯರು ಸತ್ತ ನಂತರ ಸ್ವರ್ಗ- ನರಕಕ್ಕೆ ಹೋಗದೆ ಪಾತಾಳ ಲೋಕಕ್ಕೆ ಹೋಗುತ್ತಾರೆ. ಅಲ್ಲಿ ದನಕರುಗಳಾಗಿ ಮರುಜನ್ಮ ಪಡೆಯುತ್ತಾರೆ ಎಂಬ ನಂಬಿಕೆ ಇದೆ. ಇವರ ಐತಿಹ್ಯಗಳೂ ಎತ್ತುಗಳು ಬಂದುದು ಪಾತಾಳಲೋಕದಿಂದಲೇ ಎಂದು ಹೇಳುತ್ತವೆ. ಹೀಗಾಗಿ ಅವರು ಎತ್ತುಗಳನ್ನು ತಮ್ಮ ಪೂರ್ವಜರಾದ ‘ಮುತ್ತೈಗಳು’ ಎಂದು ಭಾವಿಸುತ್ತಾರೆ.
ಇಂಥ ದೇವರ ಎತ್ತುಗಳು ನೆಲೆ ನಿಲ್ಲುವ ಸ್ಥಳವನ್ನು ‘ಮುತ್ತೈಗಳ ನಿಧಿ’ ಎಂದು ಕರೆಯುತ್ತಾರೆ. ಇಂಥಾ ಎತ್ತುಗಳನ್ನು ಕಾಯಲು ನೇಮಿಸಿದವನೇ ‘ಕಿಲಾರಿ.’
ಕಿಲಾರಿಗಳು
ದೇವರ ಎತ್ತುಗಳನ್ನು ಕಾಯುವ ಇವನು ‘ಸೆಳ್ಳ’(ಮೊಣಕಾಲಿನವರೆಗೂ ಇರುವ ಬಿಗಿಯಾದ ನಿಕ್ಕರ್) ಧರಿಸಿರುತ್ತಾನೆ. ತಲೆಗೆ ಬಿಳಿಯ ಪೇಟ ಸುತ್ತಿರುತ್ತಾನೆ. ಸೊಂಟಕ್ಕೆ ಪಟ್ಟೆದಟ್ಟಿಯನ್ನು ಕಟ್ಟಿರುತ್ತಾನೆ. ಬರಿಮೈಯಲ್ಲಿ ಇರುತ್ತಾನೆ. ಹೆಗಲ ಮೇಲೆ ಕರಿಯ ಕಂಬಳಿ ಇರುತ್ತದೆ. ಕೈಗೆ ಬಿಳಿ ಕಡಗ, ಕಿವಿಗೆ ಮುರ ಧರಿಸಿರುತ್ತಾನೆ. ಕೈಯಲ್ಲಿ ಕಟ್ಟಿಗೆ ‘ದಂಡ’ವನ್ನು ಹಿಡಿದಿರುತ್ತಾನೆ, ಹಗಲು- ರಾತ್ರಿ, ಬಿಸಿಲು- ಚಳಿ, ಮಳೆ- ಗಾಳಿ ಎನ್ನದೆ ಸದಾ ದೇವರ ಎತ್ತುಗಳ ಗೂಡಿನಲ್ಲೇ ಇರುತ್ತಾನೆ.
ಇವನೇನು ಸನ್ಯಾಸಿಯಲ್ಲ, ಸಂಸಾರಿ. ಊರಿನ ಹಟ್ಟಿಯೊಳಗಿರುವ ತನ್ನ ಸಂಸಾರದ ಸದಸ್ಯರನ್ನು ಆಗಾಗ್ಗೆ ಹೋಗಿ ಭೇಟಿಯಾಗಿ ಬರುತ್ತಾನೆ. ಒಕ್ಕಲು(ಭಕ್ತಾಧಿಗಳು) ಮೇಲೆ ಹೋಗಿ ತನ್ನ ಸಂಸಾರಕ್ಕೆ ಬೇಕಾದ ಹಿಟ್ಟು– ಬಟ್ಟೆ– ಭರಣಿ- ಹಣ– ಸಂಗ್ರಹಿಸಿಕೊಂಡು ಬಂದು ಕೊಡುತ್ತಾನೆ. ಆದರೆ, ಕಿಲಾರಿ ಮನೆಯ ಹೆಣ್ಣು ಮಕ್ಕಳು ‘ವಾರದ ದಿನ’(ಸಾಮಾನ್ಯವಾಗಿ ಭಾನುವಾರ) ಬಿಟ್ಟು ಬೇರೆ ‘ಬಿಡಿ ದಿನಗಳಲ್ಲಿ’ ‘ಮುತ್ತೈಗಳ ನಿಧಿ’ಯ ಬಳಿ ಹೋಗುವಂತಿಲ್ಲ!
ಈ ಆಧುನಿಕ ಯುಗದಲ್ಲೂ ಇವರು ಕಂಚು, ಅಲ್ಯೂಮಿನಿಯಂ, ಸ್ಟೀಲು ಪಾತ್ರೆಗಳನ್ನು ಬಳಸುವಂತಿಲ್ಲ. ಏನಿದ್ದರೂ ಮಡಿಕೆ, ಕುಡಿಕೆ, ಮಗಿ, ಗಡಿಗೆ– ಹೀಗೆ ಮಣ್ಣಲ್ಲಿ ತಯಾರಿಸಿದ ಪಾತ್ರೆಗಳನ್ನೇ ಬಳಸಬೇಕು. ಬೊಮ್ಮದೇವರು, ಗಾದರಿ ದೇವರು, ಜಗಲೂರಜ್ಜ, ಕಾಟಯ್ಯ, ಚಿತ್ತಯ್ಯ– ಆಯಾಯ ದೇವರುಗಳ ಎತ್ತುಗಳನ್ನು ಕಾಯುವ ಕಿಲಾರಿಗಳು ಬೇರೆ- ಬೇರೆಯೇ ಇರುತ್ತಾರೆ, ಆಯಾ ದೇವರ ಎತ್ತುಗಳ ಹಟ್ಟಿಗಳೂ ಬೇರೆಯೇ ಇರುತ್ತವೆ.
ದೇವರಿಗೆ ಬಿಟ್ಟ ಕೆಲ ಬಸವಗಳು, ಕಾಡುಗೊಲ್ಲರ ‘ಜುಂಜಪ್ಪನ ಬಸವ’ಗಳಂತೆ ಅಲೆಮಾರಿಗಳಾಗಿ ಹಟ್ಟಿಗಳಲ್ಲೇ ನೆಲೆ ನಿಂತು ಬಿಡುವುದುಂಟು. ಆಗ ಹಟ್ಟಿಯ ಜನವೇ ಹಿಟ್ಟು, ಮುದ್ದೆ ಕೊಟ್ಟು ಸಾಕುತ್ತಾರೆ. ಭಕ್ತರು ತಮ್ಮ ಕಷ್ಟಗಳ ಪರಿಹಾರಕ್ಕೆ ‘ಮುತ್ತೈಗಳ ನಿಧಿ’ಗೆ ಬಂದು ಮಲಗುವುದಾಗಿ ಹರಕೆ ಮಾಡಿಕೊಳ್ಳುತ್ತಾರೆ. ಅವರಿಗೆ ಈ ಸ್ಥಾನ ದೇವಸ್ಥಾನವಿದ್ದಂತೆ. ಕಾಯಿಲೆ– ಕಸಾಲೆ ಇರುವವರು ವಾಸಿಯಾಗುವವರೆಗೆ ದೇವಸ್ಥಾನಗಳಲ್ಲೇ ಬೀಡು ಬಿಡುವುದು ನಮ್ಮ ಜನಪದರ ಒಂದು ಸಂಪ್ರದಾಯವೇ ಆಗಿದೆ.
ಹಟ್ಟಿಯಲ್ಲಿ ಮಲಗಲು ಬಂದವರು (ಕೆಲವರು ವಾರಗಟ್ಟಲೇ ದೇವರ ಎತ್ತುಗಳ ‘ಹಕ್ಕೆ’ಯಲ್ಲೇ ಮಲಗುತ್ತಾರೆ) ಬೆಳಿಗ್ಗೆ ಎದ್ದು ಕಂಬಳಿ ಗದ್ದಿಗೆ ಮಾಡಿ ‘ಕಾಸು- ಮೀಸಲು’ ಒಪ್ಪಿಸುತ್ತಾರೆ. ಭಕ್ತರು ತಂದ ‘ಬತ್ತೇವು’ನಿಂದ ಕಿಲಾರಿಗಳೇ ಅಡಿಗೆ ಮಾಡಿ ಬಡಿಸುತ್ತಾರೆ. ಹಸುಗಳಿಂದ ಕರೆದ ಹಾಲು– ಮೊಸರನ್ನು ಮುದ್ದೆಯೊಂದಿಗೆ ಬಡಿಸುತ್ತಾರೆ. ಅಗತ್ಯಕ್ಕಿಂತ ಹೆಚ್ಚಿನ ಹಾಲನ್ನು ಕರೆಯುವುದಿಲ್ಲ. ಯಾಕೆಂದರೆ ಹಾಲನ್ನು ಮಾರುವಂತಿಲ್ಲ ಮತ್ತು ಹಟ್ಟಿಯಿಂದ ಹೊರ ಜನಕ್ಕಾಗಲಿ ಅಥವಾ ಮನೆಗಾಗಲಿ ಕೊಡುವಂತಿಲ್ಲ! ಹೆಚ್ಚುವರಿ ಹಾಲನ್ನು ಕರುಗಳಿಗೆ ಉಂಡುಕೊಳ್ಳಲು ಬಿಡುತ್ತಾರೆ.
ದೇವರಿಗೆ ಬಿಡುವ ಎತ್ತು- ಹಸು ಮತ್ತು ಹಟ್ಟಿಯಲ್ಲೇ ಹೊಸದಾಗಿ ಹುಟ್ಟುವ ಕರುಗಳಿಗೆ ಗಂಡಾದರೆ– ಬಾಲದ ಅಕ್ಕ– ಪಕ್ಕದ ಎರಡೂ ಕುಂಡೆ ಪಿರ್ರೆಗಳಿಗೆ ಒಂದು ಕಡೆ ಚಂದ್ರ ಮತ್ತೊಂದು ಕಡೆ ಸೂರ್ಯ, ಇಲ್ಲದಿದ್ದರೆ ತ್ರಿಶೂಲ- ಸೂರ್ಯರ ಮುದ್ರೆಯನ್ನು ಹಾಕುತ್ತಾರೆ. ಕಬ್ಬಿಣದ ಮುದ್ರೆಗಳನ್ನು ಕಾಯಿಸಿ ಹಾಕಿದಾಗ ಗಾಯವಾದರೂ, ಗಾಯ ಮಾದ ಮೇಲೆ ಮುದ್ರೆಗಳು ಎದ್ದು ಕಾಣುತ್ತದೆ. ಹೆಣ್ಣಾದಲ್ಲಿ ಬಲ ಕಿವಿಯನ್ನು ನಾಲ್ಕು ಸೀಳುಗಳು ಆಗುವಂತೆ ಸೀಳುತ್ತಾರೆ.
ಈ ದೇವರ ಎತ್ತುಗಳ ಸಗಣಿ ಗೊಬ್ಬರವನ್ನು ಈ ಹಿಂದೆ ಬಳಸುವಂತಿರಲಿಲ್ಲ! ರಾಶಿ ಬಿದ್ದ ಬಳಿಯೇ ಪುಡಿಯಾಗಿ, ಮಣ್ಣಾಗಿ ಹೋಗುತ್ತಿತ್ತು. ಏಕೆಂದರೆ ಅದನ್ನು ಭಸ್ಮದಂತೆ, ವಿಭೂತಿಯಂತೆ ಬಳಸುವ ಕಾರಣ, ವ್ಯವಸಾಯದ ಭೂಮಿಗೆ ಚೆಲ್ಲಿದಾಗ ಮೆಟ್ಟುಗಾಲಲ್ಲಿ ತುಳಿಯುವುದರಿಂದ ಒಳ್ಳೆಯದಾಗುವುದಿಲ್ಲ, ಇಂಥ ಗೊಬ್ಬರ ಹಾಕಿದ ಹೊಲದಲ್ಲಿ ಬೆಳೆಯೂ ಆಗುವುದಿಲ್ಲ ಎಂಬ ನಂಬಿಕೆ ಇತ್ತು.
ಸುತ್ತಿನ ಮ್ಯಾಸಬೇಡರಾರೂ ಇದನ್ನು ಬಳಸುವುದಿಲ್ಲ. ದೂರದ ‘ಹೊರಜನ’ ಇತ್ತೀಚಿನ ದಿನಗಳಲ್ಲಿ ಈ ಗೊಬ್ಬರವನ್ನು ಖರೀದಿಸುತ್ತಿದ್ದಾರೆ. ‘ಮೀಸಲು’ ಹರಕೆ ಮಾಡಿಕೊಂಡು ‘ಬ್ಯಾಟೆ’(ಬಲಿಗಾಗಿ ಮೀಸಲಾದ ಕುರಿ, ಮೇಕೆ) ಕೊಟ್ಟು ಹೋಗುತ್ತಾರೆ. ‘ಮುತ್ತೈಗಳ ನಿಧಿ’ಯನ್ನು ದೇವಸ್ಥಾನವೆಂದೇ ಭಾವಿಸುವುದರಿಂದ ಕೆಲವರು ತಮ್ಮ ಮಕ್ಕಳ ‘ಜವಳ’(ತಲೆಕೂದಲು) ಕೂಡ ಅಲ್ಲಿಯೇ ತೆಗೆಸುತ್ತಾರೆ.
ಚಿತ್ರದುರ್ಗ ಜಿಲ್ಲೆಯ ಜನಪದ ಆಚರಣೆಗಳು
ಮಧ್ಯ ಕರ್ನಾಟಕದ ಪೂರ್ವದಂಚಿನ ಜಿಲ್ಲೆ – ಚಿತ್ರದುರ್ಗ. ಇದರ ಪೂರ್ವದ ಭಾಗ ಆಂಧ್ರದ ಗಡಿಯಂಚಿನ ಹೊಂದಿಕೊಂಡಿರುವುದರಿಂದ ಇದು ಕನ್ನಡ – ತೆಲುಗು ಭಾಷೆಗಳ ದ್ವಿಭಾಷಾ ಪ್ರದೇಶವಾಗಿ ರೂಪುಗೊಂಡಿದೆ. ಈ ಭಾಗದ ತೆಲುಗನ್ನಡದ ‘ಕಂದೆಲುಗು’ವಿಶಿಷ್ಟ ಸ್ವಾದದಿಂದ ಕೂಡಿದೆ. ಆದರೆ ಇಲ್ಲಿ ತೆಲುಗಿನ ಮೇಲೆ ಕನ್ನಡದ್ದೇ ಸವಾರಿ. ಹೀಗಾಗಿ ಕನ್ನಡ ತೆಲುಗು ಮಿಶ್ರಿತ ಭಾಷೆಯ ಸೊಗಡು ಕುತೂಹಲಕರ ಭಾಷಾ ಅಧ್ಯಯನಕ್ಕೆ ಗ್ರಾಸ ಒದಗಿಸುತ್ತದೆ.
ಈ ಹಿಂದಿನ ಅವಿಭಜಿತ ಚಿತ್ರದುರ್ಗ ಜಿಲ್ಲೆಯಲ್ಲಿನ ಹರಿಹರ, ದಾವಣಗೆರೆ, ಜಗಲೂರು ತಾಲ್ಲೂಕುಗಳನ್ನು ಕಳೆದುಕೊಂಡು ಈಗ ಪೂರ್ಣ ಪ್ರಮಾಣದ ‘ಬುಡಕಟ್ಟು ಜಿಲ್ಲೆ’ಯಾಗಿ ಹೊಮ್ಮಿದೆ. (ಆದರೆ ಬುಡಕಟ್ಟು ಜನಗಳಿಂದಲೇ ತುಂಬಿರುವ ‘ಜಗಲೂರು ತಾಲ್ಲೂಕು’ಕೈಬಿಟ್ಟು ಹೋಗಿರುವುದು ಒಂದು ನಷ್ಟವೇ ಸರಿ) ಜಿಲ್ಲೆಯ ಜನಸಂಖ್ಯೆಯ ಸಿಂಹಪಾಲು ಬುಡಕಟ್ಟುಗಳದೇ. ಅದರಲ್ಲೂ ಈ ಜಿಲ್ಲೆ ಬೇರೆ ಬುಡಕಟ್ಟುಗಳಿಗಿಂತ ಭಿನ್ನ. ಇಲ್ಲಿರುವ ಪಶುಪಾಲಕ ಬುಡಕಟ್ಟುಗಳು ಬೇರೆ ಜಿಲ್ಲೆಯಲ್ಲಿ ಇಲ್ಲ. ಇಲ್ಲಿರುವ ಕಾಡುಗೊಲ್ಲರು ಮತ್ತು ಮ್ಯಾಸಬೇಡರು ತಮ್ಮದೇ ಆದ ವಿಶಿಷ್ಟ ಸಾಂಸ್ಕೃತಿಕ ಲಕ್ಷಣಗಳಿಂದ ಗಮನಸೆಳೆಯುತ್ತಾರೆ. ಆದರೆ ಬೇರೆ ಪ್ರದೇಶದಲ್ಲಿ ಇರುವ ಇದೇ ಬುಡಕಟ್ಟುಗಳಿಗಿಂತ ಇವರು ತಮ್ಮ ಸಾಂಸ್ಕೃತಿಕ ಅನನ್ಯತೆಯಿಂದ ಭಿನ್ನರಾಗಿದ್ದಾರೆ. ಈ ಜಿಲ್ಲೆಯಲ್ಲಿ  ಇರುವಷ್ಟು ಹುಲ್ಲುಗಾವಲುಗಳು ಬೇರೆ ಯಾವ ಜಿಲ್ಲೆಗಳಲ್ಲೂ ಇಲ್ಲ.  ಜಿಲ್ಲೆಯ ಕುರುಚಲು ಕಾಡಿನ ಪರಿಸರ, ಬೀಳುವ ಅಲ್ಪಪ್ರಮಾಣದ ಮಳೆಯಿಂದ ಇದೊಂದು ಪಶುಪಾಲನೆಗೆ ಹೇಳಿ ಮಾಡಿಸಿದ ಜಾಗವಾಗಿರುವುದರಿಂದಲೇ  ಇಲ್ಲಿ ಪಶುಪಾಲಕ ಸಂಸ್ಕೃತಿ ಅರಳಿರುವುದು. ಹೀಗಾಗಿಯೇ ನಾನು ಚಿತ್ರದುರ್ಗ ಜಿಲ್ಲೆಯನ್ನು ‘ಪಶುಪಾಲಕ ಸಂಸ್ಕೃತಿಯ ತೂಗು ತೊಟ್ಟಿಲು’ ಎಂದು ಕರೆದಿರುವುದು. ಹಾಗೂ ಈ ಜಿಲ್ಲೆಯಲ್ಲಿ ಆಡಳಿತ ನಡೆಸಿದ ಚಿತ್ರದುರ್ಗ ಮತ್ತು ನಾಯಕನಹಟ್ಟಿಯ ಬೇಡ ಪಾಳೆಯಗಾರ ಮೂಲಪುರುಷರು ಪಶುಪಾಲರೇ ಆಗಿದ್ದಾರೆ. ಪಶುಪಾಲಕರು ಪಾಳೆಯಪಟ್ಟು ಕಟ್ಟಿ ನಿಂತು ದೇಶ ಆಳಿದ ಅಪರೂಪದ ದಾಹರಣೆ ಇದೇ ಇರಬಹುದು. ‘ಮ್ಯಾಸ’ಬೇಡರೆಂದು ಕರೆದುಕೊಳ್ಳುವ ಅವರ ಹೆಸರಿನಲ್ಲೇ ಪಶುಪಾಲನೆಯ ಕಸುಬು ಅಡಗಿರುವುದನ್ನು ಗುರುತಿಸಬಹುದು. ಮೇಯಿಸು > ಮ್ಯೇಸು ಎಂಬುದು ಪಶುಗಳನ್ನು ಹುಲ್ಲುಗಾವಲುಗಳಲ್ಲಿ ಮೇಯಿಸುವ ಕ್ರಿಯೆಯನ್ನು ಸೂಚಿಸುತ್ತದೆ. ಈ ಶಬ್ದವೇ ಕ್ರಮೇಣ ಮೇಯಿಸೋ ಬೇಡ > ಮ್ಯೆಸೋ ಬೇಡ > ಮ್ಯಾಸ ಬೇಡ ಆಗಿ ರೂಪುಗೊಂಡಿದೆ.
ಹಾಗೂ ಈ ಎರಡೂ ಪಶುಪಾಲಕ ಬುಡಕಟ್ಟುಗಳು ಮೂಲತಃ ಒಂದೇ ಮೂಲಕ್ಕೆ ಸೇರಿದವರೆಂಬುದನ್ನು ಐತಿಹ್ಯಗಳು ಹೇಳುತ್ತವೆ. ಆದರೆ ಆಶ್ಚರ್ಯಕರವೆಂಬಂತೆ ಕಾಡು ಗೊಲ್ಲರದು ಕನ್ನಡ ಭಾಷೆಯಾದರೆ ಮ್ಯಾಸಬೇಡರದು ತೆಲುಗು! ಈ ಎರಡೂ ಬುಡಕಟ್ಟಿನವರು ಮುಖ್ಯ ಗ್ರಾಮದಿಂದ ದೂರದಲ್ಲಿ ಪ್ರತ್ಯೇಕವಾಗಿ ‘ಹಟ್ಟಿ’ (ಮನೆಗಳ/ಗುಡಿಸಲುಗಳ ಗುಂಪು) ಕಟ್ಟಿಕೊಂಡು ತಮ್ಮದೇ ಜನಗಳ ಮಧ್ಯೆ ಮಾತ್ರ ಬದುಕುವ ಇವರದು ‘ಗ್ರಾಮದ್ಬಹಿವಾಸಿಗಳ ಬದುಕು’. ಈ ಹಟ್ಟಿಗಳೊಳಗೆ ಸಾಮಾನ್ಯವಾಗಿ ಅನ್ಯ ಜಾತಿಯ ಜನಗಳಿಗೆ ಪ್ರವೇಶವನ್ನು ನಿರ್ಬಂಧಿಸಲಾಗುತ್ತದೆ.ಅದರಲ್ಲೂ ಕಾಡುಗೊಲ್ಲರ ಹಟ್ಟಿಗಳಿಗಂತೂ ಅಸ್ಪೃಶ್ಯರೆನ್ನುವ ಮಾದಿಗರಿಗೆ ಪ್ರವೇಶ ಇಂದಿಗೂ ಇಲ್ಲವೇ ಇಲ್ಲ!.(ಇದಕ್ಕೆ ಕಾರಣ ಮುಂದಿನ ಲೇಖನ ಮಾಲೆಯಲ್ಲಿ ತಿಳಿಸುತ್ತೇನೆ.)
ಇಂಥ ಹಟ್ಟಿಗಳಿಂದ ಸಿಡಿದು ಹೋಗಿ ಊರಜನರೊಂದಿಗೆ ಬದುಕುತ್ತಿರುವ ಮ್ಯಾಸಬೇಡರನ್ನು ‘ಊರನಾಯಕರು’ ಎಂದು ಗುರುತಿಸಲಾಗುತ್ತದೆ. ಆದರೆ’ಊರು ಗೊಲ್ಲರು’ ಎಂದು ಕರೆಯುವ ಜನಕ್ಕೂ ‘ಕಾಡುಗೊಲ್ಲ’ ದು ಕರೆಯುವ ಜನಕ್ಕೂ ‘ಕಾಡುಗೊಲ್ಲ’ ಎಂದು ಕರೆಯುವ ಬುಡಕಟ್ಟಿಗೂ ಯಾವುದೇ ಸಂಬಂಧಗಳಿರುವುದಿಲ್ಲ ಎಂಬುದು ಗಮನಾರ್ಹ.
ಈ ಎರಡೂ ಬುಡಕಟ್ಟುಗಳ ಸಾಂಸ್ಕೃತಿಕ ಕೇಂದ್ರಗಳು ಹಾಗೂ ‘ಕಟ್ಟೆಮನೆಗಳು’ ಈ ಜಿಲ್ಲೆಯಾದ್ಯಂತ ಹರಡಿಕೊಂಡಿರುವುದನ್ನು ಕಾಣಬಹುದು. ಕಾಡುಗೊಲ್ಲರ ‘ಮೂಲ ಕಟ್ಟೆಮನೆ’ ಗಳು ಹಿರಿಯೂರು ತಾಲ್ಲೂಕಿನ ಕರಿಯೋಬೇನಹಳ್ಳಿ, ತಾಳವಟ್ಟಿ(ಇದು ಈಗ ಯರಬಳ್ಳಿ ಹಟ್ಟಿಗೆ ಸ್ಥಳಾಂತರಗೊಂಡಿದೆ.) ಮತ್ತು ಚಿತ್ರದುರ್ಗ ತಾಲ್ಲೂಕಿನ ರಾಮನಹಳ್ಳಿ ( ಈಗ  ಈ ಗ್ರಾಮವೂ ಬೇಚರಕ್ ಆಗಿ ಈ ಕಟ್ಟೆಮನೆ ಹಿರಿಯೂರು ತಾಲ್ಲೂಕಿನ ಮರಡಿಹಳ್ಳಿಗೆ ಸ್ಥಳಾಂತವಾಗಿದೆ.) ಗಳಲ್ಲಿ ಹರಡಿದ್ದು; ಅವರ ಪಂಚಲಿಂಗ ದೈವಗಳಾದ ಚಿತ್ರಲಿಂಗ(ಚಿತ್ರಹಳ್ಳಿ), ರಾಮಲಿಂಗ (ಬೇಚರಕ್ ರಾಮನಹಳ್ಳಿ), ಕಾಟಂಲಿಂಗ (ಇಕ್ಕನೂರು), ಪಾತೇಲಿಂಗ(ಕೂಡಲಹಳ್ಳಿ), ಕ್ಯಾತೇಲಿಂಗ (ಚೆನ್ನಮ್ಮ ನಾಗತಿಹಳ್ಳಿ) ಗಳು ಆವರಣದಲ್ಲಿ ಸೂಚಿಸಿರುವ ಗ್ರಾಮಗಳಲ್ಲಿ ನೆಲೆಸಿವೆ.
ಮ್ಯಾಸಬೇಡರ ಕಟ್ಟೆಮನೆಗಳು – ನನ್ನೀವಾಳ, ನಾಯಕನಹಟ್ಟಿ, ಗೋನೂರುಗಳಲ್ಲಿದ್ದು; ಇವರ ‘ಹನ್ನೆರಡು ದೇವರುಗಳು’ ಜಿಲ್ಲೆಯ ವಿವಿಧ ಬಾಗಗಳಲ್ಲಿ ನೆಲೆಸಿವೆ.
ಈ ಬುಡಕಟ್ಟುಗಳಲ್ಲಿ ಅಪಾರವಾದ ಜನಪದ ಸಾಹಿತ್ಯವಿದೆ. ನೂರಾರು ಈರಗಾರರ ಖಂಡಕಾವ್ಯಗಳು, ಇಬ್ಬರು ಸಾಂಸ್ಕೃತಿಕ ವೀರರ ಜನಪದ ಖಂಡಕಾವ್ಯಗಳು ಇಲ್ಲಿ ಹುಟ್ಟಿಕೊಂಡಿವೆ. ಮ್ಯಾಸಬೇಡರ ಸಾಂಸ್ಕೃತಿಕ ನಾಯಕರಾದ ಗಾದರಿ ಪಾಲನಾಯಕ – ಜಗಲೂರು ಪಾಪನ್ನು ಕುರಿತು  ಖಂಡಕಾವ್ಯಗಳೊಂದಿಗೆ ಬಿಡಿಗೀತೆಗಳೂ ರಚಿತವಾಗಿವೆ. ಆದರೆ ಕಾಡುಗೊಲ್ಲರ ಸಮೃದ್ಧ ಜನಪದ ಸಾಹಿತ್ಯದ ಎದುರು ಮ್ಯಾಸಬೇಡರ ಜನಪದ ಸಾಹಿತಯ ಸ್ವಲ್ಪ ಬಡತನದ್ದು ಎಂದು ಹೇಳಲೇಬೇಕು. ಆದರೆ ಕಾಡುಗೊಲ್ಲರ ಇಬ್ಬರು ಸಾಂಸ್ಕೃತಿಕ ವೀರರಾದ  ಎತ್ತಪ್ಪ – ಜುಂಜಪ್ಪನವರನ್ನು ಕುರಿತು ಎರಡು ಮಹಾಕಾವ್ಯಗಳೇ ಹುಟ್ಟಿಕೊಂಡಿವೆ. ಹೀಗಾಗಿ ಕಾಡುಗೊಲ್ಲರದು ಸಾಹಿತ್ಯ ಸಮೃದ್ಧಿಯಾದರೆ ಮ್ಯಾಸಬೇಡರದು ಆಚರಣಾ ಸಮೃದ್ಧಿ ಎಂಬುದನ್ನು ಮುಂದೆ ಕಂಡುಕೊಳ್ಳಬಹುದು. ಇಂಥ ಸಮೃದ್ಧ ಸಾಹಿತ್ಯದ ನಿಧಿಯಾಗಿದ್ದ ಜನಪದ ಸಿರಿ ಎಂದೇ ಹೆಸರಾದ ಸಿರಿಯಜ್ಜಿಯನ್ನು ಇಲ್ಲಿ ನೆನೆಯಬಹುದು.
ಇಷ್ಟು ಹಿನ್ನೆಲೆಯೊಂದಿಗೆ ನಾವು ಚಿತ್ರದುರ್ಗ ಜಿಲ್ಲೆಯ ಜಾನಪದವನ್ನು ಪ್ರವೇಶಿಸಬಹುದು.
ಢಿಕ್ಕಿ ಹಬ್ಬ
ಚಿತ್ರದುರ್ಗ ಜಿಲ್ಲೆಯ ತಾಲ್ಲೂಕು ಕೇಂದ್ರವಾದ ಚಳ್ಳಕೆರೆಗೆ ಕೇವಲ ಏಳೆಂಟು ಕಿ ಮೀ ದೂರದ ನನ್ನೀವಾಳದಲ್ಲಿ ವಿಚಿತ್ರವಾದ ಹಬ್ಬವೊಂದು ನಡೆಯುತ್ತದೆ.ನನ್ನೀವಾಳ ಮ್ಯಾಸಬೇಡರ ಪ್ರಮುಖ ಸಾಂಸ್ಕೃತಿಕ ಕೇಂದ್ರವಲ್ಲದೇ, ಬೇಡ ಜನಾಂಗದ ‘ಕಟ್ಟೆ ಮನೆ’ಯೂ ಹೌದು.
ಊರಿಗೆ ಅಂಟಿಕೊಂಡೇ ಬೃಹದಾಕಾರವಾದ ಬೆಟ್ಟವಿದೆ. ನಯನ ಮನೋಹರವಾದ  ಈ ಬೆಟ್ಟ ಒಂದು ದಿಕ್ಕಿನಿಂದ ಗಣಪತಿಯಂತೆ ಕಂಡರೆ ಮತ್ತೂಂದು ದಿಕ್ಕಿನಿಂದ ತಲೆ ನೆಲಕ್ಕಿಟ್ಟು ಸೊಂಡಿಲು ಚಾಚಿ ಮಲಗಿದ ಆನೆಯಂತೆ ಕಾಣುತ್ತದೆ; ದೂರದಿಂದ ನೋಡಿದಾಗ ಬೇಂದ್ರೆಯವರ ‘ಗುಡ್ಡ ಗುಡ್ಡ ಸ್ಥಾವರಲಿಂಗ ‘ವೆಂಬಂತೆ ಕಾಣುತ್ತದೆ. ಸುಮಾರು ಮೂರುಸಾವಿರ ಅಡಿ ಎತ್ತರವಿರುವ ಬೆಟ್ಟ ಬರುಬರುತ್ತಾ ಕಡಿದಾಗುತ್ತಾ ಹೋಗಿ ಒಂದು ಸಣ್ಣ ಬಯಲಿನಲ್ಲಿ ಅಂತ್ಯವಾಗುತ್ತದೆ. ಗುಹೆಯಾಕಾರದ ಬಂಡೆಯ ಸಂದಿಯಲ್ಲಿ ಒಂದು ಲಿಂಗವಿದೆ.
ಹಿಂದೆ ಈ ಊರಿಗೆ ‘ನಂದಿವಾಳ’ ಅಂತ ಹೆಸರಿತ್ತಂತೆ. ಈ ಬೆಟ್ಟ ನಂದಿಯ ಭುಜದ ಹಾಗೇ ಇದ್ದಿದ್ದರಿಂದ ಆ ಹೆಸರು ಬಂದಿತ್ತಂತೆ. ಆಳುತ್ತಿದ್ದ ಮ್ಯಾಸನಾಯಕ ‘ನನ್ನೆಮ್ಮ’ ಬ ಮುಸ್ಲಿಮ್ ಹೆಂಗಸಿನೊಂದಿಗೆ ಸಂಪರ್ಕ ಇಟ್ಟುಕೊಂಡಿದ್ದನಂತೆ, ಈಕೆ ನಾಯಕನಲ್ಲಿ ತನ್ನ ಹೆಸರು ಶಾಶ್ವತವಾಗಿ ಉಳಿಯಬೇಕು, ಮ್ಯಾಸಬೇಡರು ಮುಸ್ಲಿಂರ ಸಂಪ್ರದಾಯ ಅನುಸರಿಸೋ ಹಾಗೆ ಮಾಡಬೇಕು ಎಂದು ಕೇಳಿದ್ದರಿಂದ ; ಆ ನಾಯಕ ಊರ ಹೆಸರನ್ನು ‘ನನ್ನೀವಾಳ’ ಎಂದು ಹೆಸರು ಬದಲಾಯಿಸಿ, ಎಲ್ಲರೂ ಮುಂಜಿ ಮಾಡಿಸಿಕೊಳ್ಳಬೇಕು ಎಂದು ಆಜ್ಞೆ ಮಾಡಿದನಂತೆ! ಈಗಲೂ ಕೆಲವು ಜನ ಮುಂಜಿ ಮಾಡಿಸಿಕೊಳ್ಳುತ್ತಾರೆ,
ಈ ಊರಿನ ‘ಹೊಲಮೇರೆ’ (ವಲಮಾರೆ) ಯಲ್ಲಿ ಒಂದೇ ಒಂದು ಕಾಗೆ ಹಾರುವುದಿಲ್ಲ. ಹಾಗೆಂದು ಬಹು ಹಿಂದೆಯೇ ಮಾಟಗಾರರು ‘ಕಟ್ಟು’ ಮಾಡಿದ್ದಾರೆಂಬ ಐತಿಹ್ಯಗಳಿವೆ.
ಊರ ಹೊರವಲಯದಲ್ಲಿ ಸಿತ್ತಿನ ಹನ್ನೆರಡು ಮ್ಯಾಸಬೇಡರ ಹಟ್ಟಿಗಳಿಂದ ಬಂದ ಪೆಟ್ಟಿಗೆ ದೇವರುಗಳಿಗೆ ಹಸಿರು ಚಪ್ಪರ ಹಾಕಿ ಗದ್ದಿಗೆಯ ಮೇಲೆ ಇಳಿಸುತ್ತಾರೆ.
‘ಎತ್ತಿನ ಕಿಲಾರಿ’ ಯ ನೇತೃತ್ವದಲ್ಲಿ ‘ದೇವರ ಬಸವ’ ಗಳ ಓಟದ ಕಾರ್ಯಕ್ರಮ ಪ್ರಾರಂಭ. ಜನಗಳ ಕೇಕೆ, ಉರುಮೆಗಳ ಆರ್ಭಟ ಮುಗಿಲುಮುಟ್ಟಿ, ಒಂದೊಂದೇ ದೇವರುಗಳ ಪೂಜೆಗಳು ನಡೆದ ಮೇಲೆ ಬಂಗಾರ ದೇವರ ಪೂಜೆ ಪ್ರಾರಂಭ. ಅಲ್ಲಿ ಸೇರಿದ್ದ ನೆಂಟರು – ಭಂಟರಾದ ಅತ್ತೆ ಸೊಸೆಯರು ಒಬ್ಬರ ಜುಟ್ಟು ಮತ್ತೊಬ್ಬರು ಹಿಡಿದುಕೊಂಡು ಒಬ್ಬರ ತಲೆಗೊಬ್ಬರು ‘ಫಟ್ ಫಟ್’ ಎಂದು ‘ಢೀ’ ಕುಟ್ಟಿಕೊಳ್ಳತೊಡಗುತ್ತಾರೆ. ಇಷ್ಟೊತ್ತು ಚೆನ್ನಗೇ ಇದ್ದ ಜನ ಹೀಗೇಕೆ ಮಾಡುತ್ತಿದ್ದಾರೆ. ಅತ್ತೆ – ಸೊಸೆಯರು ಎಲ್ಲ ಅಂತರಂಗಗಳನ್ನು ಮರೆತು, ಹೃದಯದಲ್ಲಿನ ಕಲ್ಮಷವನ್ನು ತೊಳೆದುಕೊಂಡು ಶುದ್ಧಿಯಾಗುವ ಕಾರ್ಉಕ್ರಮ ದಾಗಿರಬಹುದೇ? ಅನ್ನಿಸುತ್ತದೆ. ತಮೊಳಿನ ಸಂಗಂ ಕಾಲದ ಸಾಹಿತ್ಯದಲ್ಲಿ ಈ ಬಗೆಯ ಘಟನೆಯ ಉಲ್ಲೇಖವೂ ಉಂಟು. ಅಂದರೆ ಇದೊಂದು ಪರಂಪರೆಯಿಂದ ಬಂದ ಪ್ರಾಚೀನ ಆಚರಣೆ. ಹನ್ನೆರಡು ಪೆಟ್ಟಿಗೆ ದೇವರುಗಳಲ್ಲೊಂದಾದ ಬಂಗಾರ ದೇವರಿಗೆ ತೆಂಗಿನಕಾಯಿ ಸೇರುವುದಿಲ್ಲವಂತೆ! ಅದಕ್ಕಾಗಿ ಹರಕೆ ಹೊತ್ತ ಭಕ್ತರು ತೆಂಗಿನಕಾಯಿ ಸಲ್ಲಿಸುವುದಕ್ಕೆ ಬದಲಾಗಿ ‘ತಲೆ’ಯನ್ನೇ ತೆಂಗಿನಕಾಯಿ ಎಂದು ಭಾವಿಸಿ, ‘ಫಟ್’ ಎಂದು ತಲೆ ಘಟ್ಟಿಸಿಕೊಳ್ಳುವ ಕ್ರಿಯೆಯ ಮೂಲಕ ಕಾಯಿ ಒಪ್ಪಿಸಿದ ಸಂತೃಪ್ತಿ ಪಡೆಯುತ್ತಾರೆ ಎಂದು ಹಿರಿಯರೊಬ್ಬರು ಹೇಳುತ್ತಾರೆ.
‘ಢಿಕ್ಕಿ’ಯ ನಂತರ ಅತ್ತೆ – ಸೊಸೆಯರು ನಗುನಗುತ್ತಾ ಸೋತವರು ಗೆದ್ದವರಿಗೆ ಕಜ್ಜಾಯ ಕೊಡಿಸುತ್ತಾರೆ.ಇದನ್ನು ನೋಡಿದಾಗ ಅವರು ಬದುಕನ್ನು ಒಂದು ಸೋಲು ಗೆಲುವಿನಾಟ ಎಂದು ಭಾವಿಸಿದಂತೆ ಕಾಣುತ್ತದೆ.

